
1



2



3

Nagaland
Heritage
Studies

CLASS - 8

STATE COUNCIL OF EDUCATIONAL RESEARCH & TRAINING (SCERT)
and STATE CENTRE OF NAGALAND LANGUAGES (SCNL), DSE



4

Nagaland Heritage Studies - CLASS-8
Copyright © SCERT & SCNL, DSE 2018

Third Edition: 2023

Illustrations: Thejaseko Rhitso

Design & Layout: artworks NAGALAND

Grateful acknowledgement is given for permission to use photographs from 'Nagaland 1963-2013 fifty 
years on' by DIPR; photographs from AWO, ABCC, Steve Odyuo, as well as contribution of poems by 
Naga poets.



5

N.CHUMCHANBENI KIKON
Director,

SCERT, Nagaland, Kohima

FOREWORD

THAVASEELAN K
Principal Director (IAS)

School Education, Nagaland, Kohima

The Nagaland Heritage Studies (NHS) is a series of 18 officially recognized 
Nagaland languages from classes 1 up to 8. These books aim to teach the 
Nagaland Languages using local culture and heritage as its content base and 
also promote cultural richness of every tribe and community. The introduction 
of the Nagaland Heritage Studies in the State’s schools from 2018 was in 
consonance with the guidelines of the National Curriculum Framework (NCF) 
2005. The Nagaland Heritage Studies textbooks revised edition covers the 
learning needs of the students which have added meaningful illustrations. The 
NHS textbooks are evolving to better language learning of Mother Tongue 
which is the core basis of one’s identity, history and culture.

The State Council of Educational Research and Training & SCNL would like to 
express gratitude to Professor D. Koulie for his contributions.

We would also like to acknowledge the Department of Arts and Culture, 
DIPR, all Literature Boards, Tribal Hohos, and the individuals concerned for 
their contributions towards the development of Nagaland Heritage Studies 
Textbooks.

The Council & SCNL also wishes to extend its gratitude to Smt. Kevileno 
Angami, Commissioner & Secretary, Government of Nagaland, SCERT and 
School Education for sharing valuable suggestions towards improving/updating 
of Nagaland Heritage Studies textbooks.

Lastly, appreciation goes to SCERT and SCNL team members who have 
worked hard in completing the NHS textbooks revision on time.

Dated: Kohima the 7th of November 2022.



6

MADUKHAIBO

Chakhun haizi mpaurabo zengmane runna makgei, chahkhun zengmane sauzi 
saulo chiubo sitamluwei.

Nagamai hai kalungbo zai tamrit bammei, tazat hina paupe cheng, di chalad chalui di 
tamritlei. Haichiuze tamrit bamdi tazat hina zengmane pathaulurabo “Kinbokhuang” 
(Naga Heritage Studies) Chiubokhuang SCERT ne kampadlei.

Nagamai hai pazat-zat khun tamrit bammai, tazat hina paupe cheng, di chalad chalui 
di tamritlei. Haichiuze tamrit bamdi tazat hina zengmane wa kamkung bamdeng, 
2018 bokum gane churauki hina class 1 gane thinta mira, di Class VI to Class VIII 
2019 gane thinta mira Nagaland Government ne chapkhaibi, di tunhoi thinkinbo 
“kinbokhuang” hina SCERT ne kam kasanra chapkhaibo hai changam kadibowei.

Haibo khaung kinkalu gane nahmai kakeng paliu zai-ali wisanlura, tacsmn kamazaibo 
padlura, pating thinsilura, chanam ga paliu lung khaibo, di chamchangbo bamlura 
agunyei.

Kinbokhuang (Naga Heritage Studies)taliu kakhai Department ga katheng kadimai, 
Assistant Language Officer, Language Assistant, di LDA-cum-Computer Assistant 
(Liangmai) pakhauna tu kamchariuwei.

(N. WIZABO)

1

Chamlam Kakhai

KATIRABO DUN: 
1. 	 Luipuak pathausiak ze kinkhailo.
2. 	 Nangphinmai di kaladdinmai tu mazang luipuak keng din akhanlo.
3. 	 Luipuak keng kamadubo silo.
4. 	 Luipuak ga tachamkeng di tachamriang kasanbo rammai silo.
5. 	 Luipuak lamga kamaniubo rammai silo.

I kheng kakhai gane
Nang thainai di naimachang ringbam
Mathiu rapiu wahina ga kabam,
Nang silunei:	
Tingku lamniu natu phuikabam thinna
Nangka kum nakhu bamnei;
Nasai ga natu kam mahu bam;
Chalung ganiu kungkachang;
Nahang ganiu natu kathun;
Masuanglam, napui seukhaira;
Tingtheng Lungsasibo tingwang,
Naimachang natu luangbamlo.

TACHAMKENG RAMMAI
1. 	 Thinna	 : Pawan machang kabam bo.
2. 	 Punkathun	 : Punsukakhai

KAMRABO RAMMAI

A.	 Luipuak phuimakmane kinalirabo:
     Patun tun thiuze luipuak ze paruak pathau siakziu kinlulo. Kaladdinmai di 

nkha khai bilo churaunamai kekinga.

B.  	Kamaniubo chamkaklo:
1. 	 Dezengmane luipuak piu kakheng kakam gulo?
2. 	 Dechiuze luipuakpiu Tingwang wapakhiang naga kabam ntu pisilu kani 

gulo?
3. 	 Luipuakpiu Tingwang natu mazang tazut kakinbo dinkhaira luipuak ga dede 

lad kadin gulo?
4. 	 Luipuak kanam boga tachamriang nia:
	 ‘Tingtheng lungsasibo Tingwang,
	 Naimachang natu luangbamlo.’
	 Haibo chamriang ga luipuakpiu de kamaning gulo?

C. 	Haibo chamkeng rammai ne tachamriang rammai raupatlo:
1. 	 Na m benga	 :
2. 	 Nasai ga	 :
3. 	 Nahang ga	 :
4. 	 Nama ga	 :
5. 	 Luangbambo	:

D. 	Napam thiuze ntau luziu, khatleng chamlam piwangkhailo chiubo dinlulo.

E.  Luipuak paren 12-15 kagga masing lulo di sibo luipuak zi “Arigngtinga 
chamlam wikathubo kangoubo” chiubo ga.

Simak kasabo: Luipuak haizi kamelabo khat aliu tu kammahuza chamlam pikakhai, tingwang wahina ga kabambo 
pisikakhai, Chaka kumze thiukakhai, kamazibo tin thiura mazang kakhai, atu nkha kakhai di puiseu 
thiu kabam.

2

Naga (Hamai) Kik

KATIRABO DUN:
1. 	 Paracham size kinlo.
2. 	 Pakeng simak kasabobo paraha ga phiuphuilo.
3. 	 Naphinmai di kaladdinmai tu mazang ze paracham din akhanlo.
4. 	 Hamai lungmera kawangbo di pakik phibang silo.
5. 	 Hamai kik rammai pabam dede ga lungbam di mathiu debo matun ga lungbambo silo.
6. 	 Hamai lunlung ali, paliucheng, paliu ali silo.
7. 	 Arunna akik tu silo di akik ali di sisan lura bo lungchun phunglo.
8. 	 Chaladkeng kasanbo di tachamriang karaubo pazai katilo.
9. 	 Nalad karau boga chalad pathaubo di chalad sau pathauze makum sunna luze raulo.
10. Nakik lunlungzai, tacheng haikumbo maikik katam tambotu maning keda silo.

Hamai kik zi kahubo di lung kamatanbo 
kikyei. Aliu Hamai Indiadih tingpi gane 
tingbang lamke di Myanmardih tingpi 
gane Tingbang lam lungbam. “Naga” 
chiubo ladkeng zira Myanmarmai 
lad “Naka” chakun bungkaputmai 
chiubo keng ra malumsiak yei, Makdi 
Assamesemai lad “Noga” pakeng 
maluang ga kalungmai chiubokeng ra 
malumsiak yei.

LUNG KASU LUNGRUN KAWANG:
Hamai zi Asia kadi tingrun tingbang 
lam ne lungrunwang ra kumsiak yei 
ze malum mei: delousai Hamai zi 
Asia tingrun lam kalung mai Ifugaos 
di Igorots philipine ga kalungmai 

Dayakmai Borneo ga kalungmai di 
Battakmai Sumatra ga kalungmai 
lunlung tu ka nzunbo kakeng 
kabam zengmane. Hamai duidi ga 
kabambo khau taloina kum bo khau 
kuang tatiu kumboga thinpiu suiyei, 
Haichiuzengmane paliu pating kak 
khat ra duidi tu lungmana khai bam 
talakgei bo maning yei. Hamai Asiadi 
tingrun lamne maluang, singgiu 
kakeng patun katamtam lamne 
kinwang ze tuhoi lungkabambo diga 
wangbam talakgei bo malummei. 
Chabangcham kakinmai phiukapatbo 
Hamaikik dung patun katamtam lamne 
pamin min thiutam ze haiga lungwang 
yei bo phiuluwei. Haiga lung kawang 

mai paliu karaidau kalungbo lunlung 
cheng phungwang yei. Pating pahun 
tad kawangbo sai suize paliu lunlung 
zai, tacheng haikumbo kasiara 
kaliminei. Tuhoi Nagaland state 
chiuze kukabambo kadi zira paliu 
pabam katamtam lamne lungwang 
kamakga maidi lungmakgei. Hamai 
paliu lad, tacheng, lunlungzai haikum 
bo khatkhat khugane tamsim mimak 
ze tambizat zatbo runnayei.

HAMAI KAGGA PUNKHAT 
KATHIUBO:
Hamai lungkawangbo pamalanbo 
min paliu padi kadibo India tingpi 
gane tingbang lamke lungmera 
rinbub kakhaibo silu. Pating katheng 
lungkakhaibo saine Britishmai 
Hamaidi tu kagumbo lam gane paliu 
simaitu Charithiu. Malut kakeng chari 
katanbo thiu chiudi Britishmai zi chari 
katanmai kasuzengmane pamalanga 
Hamai tu paliu hangga khailumi, chiudi 
haibo rithiu gane sikalubo Hamai zi 
chari tanhumai paliu khinnrin thiuze 
kalungbo cheng tu thinchap kabam 
mai yei bo sisiaklu.

Kadi thin nziu kera zengmane India 
dithin-government Britishmai sai 
suiluze hamai lungkabambo kadi 
nzan pangkhuakmi. Chiuze pamalan 

ga Hamai khangsia zi Indiamai 
hangga, khangsiamai Myanmarmai 
hangga bammi. India ga Hamai kik 
khangsia Manipur, Assam, Nagaland 
di Arunachal Pradesh haichiubodi 
rammai ga bammi. Hamaikik katam 
tambo, Siimi, Angami, Ao, Lotha, 
Sangtam, Konyak, Chakhesang, 
Yimkhiunger, Zeliang, Phom, 
Khiamniungan, Chang, Moa, Rengma, 
Pochury, Maram, Wancho, Tangkhul, 
Nocte, Heimi, Anal, Chiru, Makuri, 
Para, Rongmei, Thangal etc. 

Haichiubo zengmane Hamai Nagaland 
State ga runna bammakgei, Chiudi 
kidamai State Assam, Manipur, 
Arunachal Pradesh, di Republic of 

Myanmardi lamdi bammei bo simak 
kasabo bam.

CHEPUN-TANIA CHENG: 
Hamai tuzi chaphai-tani kawibo 
kampat ze thinpiu ra dam Khai. Chakik 
machang zi chaphai-tani katam 
tambo bam di sizi pathin katam tam 
bo bam di sizi pathin katam tamga 
thinze pachamai lunlung cheng thin 
kathunlu bam. Charengmi di thinna 
kan, pami pagiak kawibo Chapuan-
ghinta, taduikhau kuang, tatiu-teta, 
chakhaugiu, Chakuihin di Mbenghin 
haikumbo rammai chakhuang- changi 
ting ga chapun thiuze thinyei.

Hamai paupe rinia sai, Chanyiu, 
Chaheng chakik kasia Sangtam, 
Pochury haimai tabaipi di thin. Chagi 
chamigi makdi chakhat ne dak kalu 
bodi thinyei.

Hamai tuzi tasingna walun katam 
tambo ruikakhai bosiam nkiuze 
damkhai yei.

Paliu lunlung cheng tu wa karambabo 
walun rammai. Singkiu nchum nnam 
rengmun tathikuang, tatinthuak 
haikumbo siamkapatbo siam dam 
nkiu kakhaibo bam. Walun katam 
tambo singluang rammai ga pasiam 

wi man ze ruikhai luluwei. Chapai- 
kabiu rammai ne nkha, kaluang, 
tekam, ka-sing, chakuang, chapiang 
di wa kakibonia rammai di siam pat 
luwei.

LUNLUNG CHENG:
Hamai zi tatinthiu matanbo kikyei. 
Takum khat lungga chalutin katam 
tambo thiuze takumting loikhai 
khai yei. Chiutadi nnam hinaga 
chamai khatkhattu aruangtau 
kakhaibo lunlung hayei chiubo 
makgei. Chariubo tin loikalubosai, 

parammaina chahun ntau aruang ze 
characham din di paupe lui thiuaruang 
ze chalung ringnga bambam mei.

KHANGCHIU LIUCHIUKI:
Haizi paupe lunlunga wa kadibo 
khatlei. Nnam ga haizi chamai 
kaaruangbo kiyei. Rakhang, raliu 
chamithiu makhamai khangchiu, 
liuchiuki chakbui misai siga chakwang 
mira bowei. Haigane chabonmai tu 
nnamga chamai kawimai di patunga 
pachap thiukhai rabo kati khebiyei. 
A Khangki gane paupe lunlung zai 

kawibo hina dadau racham, chamai 
tanhumai racham din di katikhe, 
chaluithiu, chalin kalin hai pakhiangna 
katikhebiyei. Tathiu kahabo, puipiu di 
katingmai tu chakhuang thiusi rabo, 
tasing-tadui thinpiu si rabo di wa 
kakibodung katingmai ne chabunmai 
tu kati biyei.

NNAM KATHINBO:
Hamai nam kakeng maluang riga 
thummei. Nnam tu Athiu-arimai 
ne atu gimi makra nnam rengmun 
hina tasing-tatu ne rengbing yei. 
Nnam rengmunpiu zi kapiu kadibo 
piukhatne rengmun nkham kam-
mei. Rengmunpiu mariu lamne pun 
kawangbo mathiu ngam kadibo 
khat yei, sibonai zi chakhau gitiuze 
rengmunpiu zi punyei. Tathiu-chari 
tingga sai rengmun nkham zi kham 
mi luze chun di nnin akheze bambam 
guyei.

Hamai nam rammai kadi-kasiam 
thiuwei, Nnam kasia gara chaki makai 
runna kasia gara chaki kai suangdi 
kakengbo namdi bam. Paramai-
na hina khatkhattu chakhuang-tazi 
thiuze lungyei. Parammai zi khat thiu-
ze kalungbo, politics lamga di tenia 
thinze kalungbo haichiubo lunlung 
lam gane khatkhattu atutze lungyei. 
Namga, maginna, kamipuimai, chaphi-
chabin tngkamakmai tu pa singnamai 
di parammaina niu akhiyei.

Nnam machang ga nam madui  
(village COUNCIL)  ne parammaina 
tinthiu akhiyei. Nnam madui ga chaput 
kaphungmai sai kaningtingmai, 
katingmai, tacheng-tazai kasimai 

CHALADKENG RAMMAI
1.	 Ringnga	 : Tachunkawibo
2.	 Singkiu nchum	 : Singluang pakiu bungkalubo biurabo
3.	 Pumkhat	 : Kangkhat thiuze changam kakambo
4.	 Kagumbo	 : Gumkakhai, gukakhaibo
5.	 Chakhiukalui	 : Chaki, chalu, chakhiu, menia maigu makdi napiu, napui etc 
			   haimai gu nang nagu thiumi, makdi thiu rabo. 

parammai zai kasimai ne phung yei. 
Nnam ga tathu-chara kathiubo, menia 
lamgane tathu thiukamibo, chariang 
kaluibo makdi chakhiu kaluibo 
haikumbo lamgane tathu patkamibo, 
tasiang kasiangbo etc haikumbo thu 
rammai nam madui ga punnguat ze 
madui niu tathu lamzi nking masan 
lumibo saine ladzan thiur bowei. 
Nnam madui ne chalad mpautap 
kerabo zi nam gu akhun, puidi, 
khangchiu-liuchiuki di wa kakibo 
dungdi akhimawi khairabo zi haibo 
rammaidi san yei.

HAMAI RACHAM PHIUKAPATBO:
Hamai racham phiukapat bozi nzan 
nia thiuwei, khatzisai raukapatbo 
panniabo zisai raulu kamakbo. 

Raukapatbo racham zisai adiga 
Americhan missionaries mai 
kawangbo di British mai kadi kathinbo 
gane rausulin yei.

Raupat kemakbo racham rammai zi 
Hamai racham rammai, characham 
kachang kamakbo rammai di Hamai 
lung kamanganmai, lung katasimai 
haikumbomai apau apemai makdi 
katingmaine kadinbo racham rammai, 
kachangbo racham haikumbo raupat 
kamakbo racham ga bammei. Hamai 
khatdi khatdi thinpiubo siamkapatbo 
tudi sum ka mbambo rammai di 
tasing-tatu ga walun kamkhai ka 
mbambo, ngau dadau wei, wania 
changam katam tamga kathinbo nia 
haikumbo raha zi raupat kamakbo 
raha lam bammei.

KAMANIUBOCHAM KAKLO 

A. Chalad kasanbo sikalu ganiu chaladriang kampat silulo.
1.	 Ringnga
2.	 Singkiu nchum
3.	 Pumkhat
4.	 Kagumbo
5.	 Chakhiukalui

B.	 Kamaniubo rammai chamkaklo:
1.	 “Naka” di “Noga” chiubo ladkeng delo pakeng rau masansiak khailo?
2.	  Dechiubo gane Hamai zi Asiadi tingrun-tingbang lamne lungwang ra kummei 

ze malum gulo?
3.	 Characham kaphiumai dechiuze Hamai Asiadi tingrun-tingbang lam lungze 

Nagaland ga lungwang yeibo kadin gulo ?
4.	 Naga (Hamai) kabambo kadi zan rammai raukhailo. Dechiubo zengmane 

paliu states di countries katam tamga lung mera gulo?
5.	 Hamai kik zan rammai raukhailo.
6.	 Hamai nam rammai ga nnam madui ngam delo?
7.	 Hamai racham dede gane kapat gulo?
8. 	 Khangchiuki ngam delo? Raumasansiak khailo.

C.	 Pathaubo cham kamaruangga rauphuikhailo:
1. 	 Hamai Asiadi____________ lamne lungwangra malum.

a. 	 Tingnu
b. 	 Tingrun-tingnu
c. 	 Tingrun-tingbang
d. 	 Tingpi- tingbang

2. 	 Hamai taduikhau kuang thinchang kathinbo gane ________________
a. 	 Paliu tadui khau kuang paliu maningbo gane
b. 	 Lunge paliu duidi tu lungmena kakhai gane
c. 	 Dadau duidi khau kuang ne rangkang malin thinkakhai gane 
d. 	 Paliu kalak kawi zengmane

3. 	 Hamai charithiu raikathubo zi _______________tu.
a. 	 Americhanmai
b. 	 Indiamai
c. 	 Britishmai 
d. 	 Myanmarmai

4. 	 India ndanlam Hamai kasia bambambozi _____________ga
a. 	 Bangladesh  
b. 	 Myanmar  
c. 	 China  
d. 	 Tibet

D.  Padum ga phuize chalad keng pathauboga raukhailo:
1. Hamai kik hai ndelam ne lungkawang bolo chiu maning lo________________
2.Hamai racham phiukapat bozi nzan ndeziu bamlo? _________________
3. Soukum mainiu nnam ga chepot phunglubui lo khat roukhailo ______________
4. Wakamadubo tatu khat sum kakhaibo_________________
5. Hamai rakhang raliu mai wang kachak boki _________________

E.  Changamkamrabo
Haibo padun ga sikalubo kumziu aliu hamai gunia khat khoi pad ze-chaphai,
tenina,mania, tasingna karuibo di chapai gu Tania rauluze class ga wang ndechiu
kakambo dinkhailo.

3
Kohima Ga Chari Kathiu

KATIRABO DUN:
1.	 Paracham size kinmasansiak khailo.
2.	 Simak kasabo paracham ga phiuphuilo.
3.	 Naphinmai di kaladdinmai tu mazang paracham din akhanlo.
4.	 Kamaniubo chamtu rau chamkakbo zi pathausiak ze raukhailo.
5.	 Arunna aracham sikinlo.
6.	 Kohima ga chari kathiubo pakeng kamadubo silo.
7.	 Arunna aracham silu rabo lungchun bamsanlo.
8.	 Paracham ga tachamkeng kasanbo di chaladkeng kasanbo karaubo pathak silo.
9.	 Namakum gane kadih bam maning silulo
10.	Namakum gane kadih bam rousilulo
11.	Poukachalibo chiubo keng silulo.

Kohima ga chari ridi kathiubo zi 
kadipiri pakhiangna ridi malut 
panniabo rithiu wei. Sibo rizi britishmai 
di pahangga kabambo countries 
rammai panai Japanmai kagga 
charithiu. Ridi panniabo haizi country 
pumtan kabambo kakeng chunzun 
luze atutkalubo baudi panai countries 
pumtan kabambo nnia makdi sisuang 
kengbi ze atutkalubo bau poina kagga 
charithiu. Atutkalubo baudi khatzisai- 
Great Britian, France, Soviet union, 
United States of Americha di china 
pabau siambibo bau sai Germany, 
Italy di Japan.

India di Burma tuhoira (Myanmar) 
zi British mai hangga kabam 

zengmane panaidi baudi lam zauwei. 
Kadipiri pakhiangnari haizi adiga di 
thiuwangtang yei, delousai Japanmai 
Burma ditu magak luze siga bamkami 
zengmane, di takumzi sai 1942 ga. 
Siboting Britishmai India tudi paliu 
hangga khaize paliune India tudi thinyei 
di Burma haitudi Indiadi gu panzan 
chiubo gane Burma tudi paliune kadi 
thinze paliu hangga pibam. Japan 
mai ne British mai Kohima ga kabam 
mai tu kakeluibo pakeng nnia bam. 
Pakeng karaibo-Kohima kadi luangga 
kabambo bamzi paliu gu riphinmai 
gu chapbam kadibo thiuluze, sigane 
paliu Assam tadkin ze Indiadi palam 
tu magak ra karangbo ngam kamze 
Kohima gane paliu tadmeng-tadwang 

ra zengmana yei. Panniabokeng- 
Britishmaitu Kohima gane khammi ze 
paliu tupi Burma magak santa mira. 

Sibosaidi British riphinmai tu pize 
Gari mpui Kohima gane Imphal kinze 
Burma mengtangbo mpui Luimeng 
Burma tu magaklan tamira di paliutu 
pize sibo mpui luize paliugu riphinmai 
wangsanmi mibo zi piza wangsanta 
mira di katiu- kasakdi sibo mpui tadze 
phunglinta mira zengmane, Kohima 
gane Imphal kakiubo mpui khammira 
Japanmai riphin Britishmai riphin 
Kohima ga kabam maitu kakaluibowei.

Japanmai India tu tazum makdi charak 
rabo pathak makdi parang zi U-GO 
chiubo siam gane kammei. Warang 
siakbo zira Britishmai tu pize Burma 
thinlan tamira kam kakelan bowei, 
chiudi sibosiam zi tenalam Lieutenant 
General Rengya Mutaguchi ne 

sibosiam zi kam madi sanpat ze India 
tu charaklu rabo siam kamkhaimi.

Kanahiu zeng 15 takum 1944 bonai 
gane sulinze Japanmai riphin pa 
nzanriak 31 bobau tu Lieutenant 
General Kotoka Sato ne munran 
thiuze Burma tadkin patmi. Paliu 
mariu riuwak tadkinwang. Paliu pating 
katheng chariu leng tadi tarunphin 
ze kazinghiu zeng 3 bonai Kohima 
gane tingrun lamke wangtanglumi. 
Kazinghiu zeng 4 bonai Kohima 
ga charithiu sumi paliu Britishmai 
riphinmai tu paliu suangkaha 
kamkhaibi. Kohima ga Britishmai 
riphin pazan West Kent regiment 
chiubo di Assam riphinmai bau tu 
Colonel Hug Richards ne riphin tamna 
tu pane sibo riga munran thiubam. 
Paliu gu riphinmai 1500 ne Japanmai 
gu riphin 15000 tu masunsu. Japanmai 
gu riphinmai pa nzanbau (Division) 31 
ga riphinmai bau (regiment) 58, 124, 

138 di kadiluang gane bomb kakitbo 
bau 31 haichiuze bam. Haichiubo 
runna makze paliu gu riphinmai zi 
charisiam siman kadai. Paliu tad 
mariu phin-phinze Kohima mungkhin 
pakhiangna khamman luze Kohima tu 
chapman kabambo bautu kadiluang 
Kachekat ga nunwang khaimi. British 
riphinmai paliutu phuze maine kalui-
kate kami zengmane daulak tadi 
akitze Japan riphinmai tu pize tadmi 
maksai daulakmi. Kohima zi riphinmai 
kabambo bam poinayei. 

Britishmai paliu tu mai wangze 
kaluimi rabo khatdi simak. Haichiubo 
gane paliu siga kabammaidung di 
mai kengmak di chari kathiubo siam 
kasimai di hayei. Paliu chamairiak tam 
kabambo tuzi chamai 1000 riphinmai 
kamakmai tu riphinmai mai thiumi 
maksai daulakmi. Siga kabam mai 
hina ka alangmai gane kari kakerimai 
ketang tudi riphinmai thiumira 

kamkhaimi. Haichiu bamze Britishmai 
pabam nnia paliu riphinmai kabambo 
bam (Raj Bhawan) liab di sibobam 
khuga tuhoi Kohima ga charaubam 
liab siga runami. Haibo bam nia gane 
British mai paliu ganmi kadibo ne 
Japanmai tu kitbam. Japanmai ne 
paliu tu tauwai kami zengmane paliu 
daulakzing bo bammi. Tadui sakkhai 
ra tadui hawangsu, kaazammai tudi 
taliu rabo pabam haze kama ga kala 
bam.

Chiubamze Japanmai ne Deputy 
Commisioner kidi sutnuang lumi. 
Haichiukakhai gane chari zi tuhoi 
charau bam luang gane akitze 
tazaigiu luangze mai ngau kacharinbo 
akit thiumi. Mbai luze khatkhat tu kit 
kamman(mortar) rammai kit, chabin 
bomb rammai phin mpuak haichiubam 
tadi paliu khatkhat tudi achu-azumbo 
ketang kamze aniagmiyei chiu. 
Charireng khunki di rikheki rammai 
khatkhat gu gane manakai kai neza 
chabin bomb rammai khatkhat rireng 
lungga chiulana ze phinkhaimi 
miyei chiu. Haibo rithiuzi nchun 
naimik kiu kami saine chari thiuthiu 
bo zengmane khatkhat gu rikheki 
lunggadi buangmau ngut ze siganedi 
khatkhat tu tunmeng mpuak tiak tiak 
mimi yeichiu.

Haibo rithiu zi pamalanbo di mai ngau 
kacharinbo, Tennis mathin phung 
rithiu chiuze kukhai. Britishmai gu 
chari gari (War tank) karamhiu zeng 
13 bonai tennis mathinphung ga 
nguat ze Japanmai gu rikhebam di 
riphinkhun rammai kammesa khuakmi 
kamakthin riphinzi acoi kami makdi 
tankalubo simak bam. Pating rizumi 
kamak ga British riphinmai wangsan 
ze Japan riphinmai tu ha sainkhin 
kami gane riphin zi kangambo thiumi. 
Indiamai riphin bau 16 1st brigade di 
Britishmai riphinbau 5 brigade 2nd 
division wangsan ze Japan riphinmai 
tu charithiu kakmi. Haibo riphin ga, 
Britain ga chawangmai gu kalinbung 
riphin (Royal Air Force) kalinbung 
gane tenia di chamai tu phunglin 
wang khaibi di ka azammai tudi 
phungmarimi.

Japan riphinmai khulam wathakdi 
kahabo maliang mi paliu gu katiu-
kasakdi hawangmi. Paliu gitiura 
matumchi 5000 liukalubo dungdi 
mpui gane saikhai kammi. Haichiu 
kami gane paliu kabam bo nam, 
rammai paliu tu nkhakhe nimak 
katiu kasakdi riang chiubo nam 
rammai ga paliu zai saze katiu-kasak 

numtiusumi. Paliugu kalinbungsau  
Burmaga kabambo hina Britishmai 
di pasai kasui bobau ne bomb ne 
mpuak mesakhuak kamizengmane 
paliu gu kalinbungdi katiu-kasak 
phunglinkhe lulakmi. Haichiubo gane 
paliu mariu-chari sumi.Sirunna makze 
chaganmisidi tam wangmi. Haichiuze 
wakhat wakhat kanang bo maliang 
pat kabambo nri gane Britishmai di 
paliu gu bau khatkhat tu miuze chari 
tanbibi kami gane Japan riphinmai sai 
nkhinmak daulakmi. Riphinzi takum 
1944 kaphihiu zeng 22 bonai pamalan 
thiukhaimi.

Baunia kakga chamai kakeng sai 
mchumkhai, chiudi Japanmai 
nchumdiang mi. British India khulam 
chamai 4000 kumbo saikhai, Japanmai 
khulam azam di saikakhaibo zira 
datnia miyei. Japanmai khulam 
dinneisai paliu nchum zi maine 
ngam mesa kathubo thiukhai kami 
zengmane. Paliu riphinphung ga sai 
nchum kamibo runna makgei, paliu 
tingbang paliudi tu tad zunwang boga, 
katiu tiumakze mpuiga saikaukiu, 
tadmathiu mize paliu nruangchia ze 
saikaukiu, thiuniu ze saikiu makdi 
paliu runna paliu tu kamsat kamibodi 
thiumiyei chiu.

TACHAMKENG RAMMAI
1.	 Magak	 : Maigu mbakze aleng lukalubo.
2.	 Palan	 : N gang palam, thiupalan etc.
3.	 Chekat	 : Kamarumbo, pakak kasiambo.
4.	 Kema	 : Chaki kazeng, kazeng ga.
5.	 Miu	 : Nkha.
6.	 Nruangchia	 : Akatan, aran hakamibo.
7.	 Kamman	 : Mortar ganmi.
8.	 Rikheki	 : Charitu kaakhebo ki.

KAMRABO RAMMAI
A.	 Kamaniubo cham kaklo:

1.	 Dezengmane Japanmai Kohima tu kalui gulo?
2.	 Deboting Kohima riphin sulinmi gulo?
3.	 Britishmai tu Japanmaine kalui kabi bolun Britishmai de daukelakbo kadau 

gulo?
4.	 U-GO tinrang siakbo delo?
5.	 Japanmai riphinbau 31st riga saune munran kathiugulo? Paliu dechiuze 

Kohima tu magak gulo?
6.	 Kohima ga chari thiu karaiga dede riphinmai kabamgo di saune siga munran 

thiu kabam go?
7.	 “Tennis mathinphung” riphin chiubo zi dechiubo keng ganelo?
8.	 Japanmai Kohima gane sai nkhin kamibo zi dechiubo keng gane lo?

B.	 Tachamriang pathauga zu atuplo:

A B

1 Japanmai India ditu a Burma magak tara kekambo 
Warand ladyei

2 Paliuri maitu paliu suang b riphin siam siman
3 Mariu, chari matan mize c tu magak raleng
4 Japan riphinmai d kanangbo maliangmi
5 Mai kacharinbo riphin zi e kaha kamkhaibo

6 U-Go chiubo warang zira 
Britishtu f Tennis mathinphung gana yei

C. 	 Pakeng kabambo rammai makumpat luze rauphuilo. Nang silura pathak 
kasia kamlin mbam.

Pabau poina 
nzan

Japan 
Riphinmai

Chari Siam 
Kasimai

British 
riphinmai 

Kohima ga 
kabammai

Hugh 
Richards ne 
munran thiu

Riphin mai tam

D. 	 Nang British riphinmai thiudauze Tennis mathinphung lungga ne chari 
kaakitbo naraha paragraph khat raukhailo.

E.	 Churaunamai khang 4 kumbo pabau kamlulo pasai pasai thiuze dinlulo di 
nangze riphinmai malan wang chari kathiubo raha dinlo di pi kadiu maitu 
nking lulo. Minute 2-3 kumbo thin lulo.

F.  	Churauki ga papi kathiumai khatdi kaladdinmai chari WW-11 kathiubobam 
mengphuize kemengbo gu raudi raululo.

G. 	Kohima ga chari kathiubo tu maning katoubo zan gane, British government 
na WW-11 ga Naga maidi padam lukakhai bokum ziu nnamai kin tu nkha 
khaira kam bammei size sai KET/KES Scholarship chiuze. Haibolam ga 
simakeng kenimai ra katingmai khatdi kaladdinmai khuga maniu ziu ngu 
khuang gadi raukhai lulo. Chiulu pabau khang 4-5 thiuze dinlulo.

4

Pachi pakina - Chara,
Chakui, di Chamai

KATIRABO DUN:
1.	 Paracham size kinlo.
2.	 Pakeng simak kasabo parahaga phiuphuilo.
3.	 Naphinmai di kaladdinmai tu mazang ze paracham dinakhanlo.
4.	 Kamaniubo cham tu rau chamkakbo zi pathausiak ze raukhailo.
5.	 Arunna aracham si di situ thunlo.
6.	 Katan-kahumai racham di chara racham haikumbo rammai silo.
7.	 Namakum pipat silo di nang wa kawi makum kalubo dinpat masansiaklo.
8.	 Nalad karau boga chalad pathaubo di chalad sau pathauze makum sunna luze raulo.

Hamai mathiu malumkam kakinbo 
racham haichiubo bam. Da karaidau 
ting, Chara, Chakui di Chamai, haimai 
khangsum zi piumai, pachi pakina 
thiuze lung aruang bam. Charazi 
tingthu bopiu, Chakui zi n-gang bopiu 
di Chamai zi nnathu bopiu. Paliupui 
ting ze pazeng sathut thutmitbo pui 
bam. Khangnia chalu mengmi sai 
khangkhat ra tabamze paliupui tu 
ribam sangsang yei.

Chamai panai Chara ra paliupui tu 
rimawi. Panai patun tun ga panaipui tu 
ri kamachang chamikang wikathubo 
ne pangun thiu, tadui nkhiu thiukhe, 
patham tizun luze kazeng lam 
punpat tingcheng melalum khai bi 
biyei. Chiudi Chakui ne paliupui 

tu karibonai sai paliupui zi pazeng 
sathut di charinchin ze bamniu niu 
wei. Chakui paliupui tu karibo naisai 
papui gudam katiu-kasak tiukamsiak 
luze sidi tangmakze nnin papuitu 

wa tiuwimanbo tu kumze maliakzing 
zing ze bambam guwei chiu. Paliupui 
tingze thut thut kamibo pui zi naikhat 
makdi naikhat ra Chakui zi tiuni ze 
kasutlak misai patu makitap tapze 
tiulumi rabonei ze ping kalak thiubam.

Chamai panai Chara zi Chakuine 
paliupui tu ribam ra wadi pariga 
kamalumbo hami. Paliupui saikiu 
gapze Chakuitak mirabo panai simi.

Naikhat, chakui mariu ronmeng 
miboting paliu puize bungna saimi. 
Chemai ze papui khuga bammei 
sibonai. Paze ndega mbai khairalo 
chiu maning minei. Pa pachi chakui 
ndechiu bolo chiubo kasi zengmane, 
papui tu mathiu tu ka-mbaibo bamga 
khaisai chakui ze lanlu tiusiak miyei, 
pakak khat ra pa ndechiu ra sita 
ze maning bamboting pachi  ching 
kathupiu Chara wang kindi yei chaki 
ga. Panai wa kawibo khat maning pad 
minei. Paliu pui tu mmang phung ga 
mbai ra rang minei chiulu ziu chami 
ze alang mira. Siniu nthaidi charau 
phungga alangbozi kham makgei. 
Chakui zi chahun malan wang ze 
paliupui tu kamaniu bolun chemai ze 
chamchang dindou lakmi yei. Chakui 
ze papui tu kamik pakhiang naga phiu 
ta phiu doulak mi. Mmangphung ga 
changui khailuziu dinnei, “ chami rai 
hai ganiu manam bammei”. Chiudi, 
chu pad lulakmi ndelosai chamai 
sibori ga chami thiuziu alang kabam 

bozengmane.
Paliupui sai kemi bosai paliu ze 
lungtam rit rit rating wangmi. Chiudi 
sitingra soumainiu chaki chelu 
ndekum boga luralo chiubo tazai 
wadi hayei. Chemai na ranu chakui 
na paliu ki ga bamralo chiu dintap 
pad lak kemi zengmane chara wakhat 
maning padmi. Panai khangnia tu pi 
mazu rakamei. Kenhou/Nhoutshu 
chiubo kamtasi khai yei pabam kadiu 
lamne, chiuze situ souniu sibo niutu 
niatau rai sipiu na chaki ga bam di sa 
kemi piu ze manam ziu ga lung rayei 
chiu riamlu.Panai suang kachingpiu 
champ hung mak doulakmi. Chakui 
zera pachunwi yei mazu kalet ratu 
maning ziu, ndelosai pasai kariupiu 
chemai ra pasuang pak pad lak lura 
malum mak zengniu. Chara di siyei 
chemai niu wakam kamdi ngam 
lak gei chiubo. Chiudi, pa mahin ze 
chemai tu pi tanra kambammei. Siniu, 
pa mahin bolad pasaikariupiu chemai 
tu dinkhai yei, “ nang pak kabam 
boting wa zansi kamkhai kabam botu 
phuilo, nang wanting makha ga I niu 
sibo zansi tu kap khai binei, chiu sibo 
zansi ze kamalai bo ngou gap nangzi 
shen padlo,’ I niu niatau raiminei, I niu 
raiminei’, sichiusai I niu nnai kakga 
kam masan khai birabowei. Sichiuze 
mazu ze sulon minei, mazu ngangdat 
khaite, chara na wa kamtasi kakhaibo 
bamtu kap khaiyei panai sai lamniu. 
Chakui ra chemai suang wipak khang 
kinnei, chiudi chemai ze pasai lamniu 

marung kasingze, “ I niu niatau 
raiminei, I niu raiminei”. Chakui ze 
phuiwang luze dinnei ndechiuziu nang 
asai lam bamluziu nang ngam ralo? 
Chiudi, chemai niu dinnei,” Achiyoh, 
phuilo I niu niatau kemibozeng niu 
haizi malai bammei.” Chakui ra palung 
tang makgei chiudi chara ra chemai 
lam liang miyei. Nnakathupiu na chaki 
ga lung raminei. Chakui ze mariu lam 
pachun saze tad miyei. Chakui tad 
surama chemai niu dinnei, “ Achiyoh, 
nang manamziu ga wakhau tu kamlu 
sai atu dinkhailo. Chiuze panai lam 
tam minei di chemai ra wang kaluang 
cheki ga lung tazutza miyei.

Chiuze, Chakui  chakhau kam 
kalubonai paluang tuang ga tamut khai 
diakdiakgei chiuyei, chiuze chemai ze 
Chakui tu ‘pachi’ chiu kuku yei. Tuhoi 
katang Chakui ze Chemai maning 
kamtang kakhaibo ngam kamze sibo 
zansi ra kamlen bamkhayei. Bamkarai 
di Tenyimia rammai zira tuhoi katang 
malum bora nang singbang, tatu, 
di tatuki ga tingriu tanziu mathak 
sai tasingpak, tatu makdi taniang 
kang kalinag khai raboyei, sichiusai 
tingsing wang ntu kammak rabowei 
chiu malummei.

Chamaina haira kasia tu mari kalak 
bozengmane, Chemai pachi Chera 
khuga kheng yei, “ Chemaina hai sai 
siak rasai pi kaching maitu sairai di ka-

nna maitu sai na lo.” Paniu kakhengbo 
hai lukhai minei. Chakui di wa kakeng 
maning ziu bammei, pa manamziu 
lam tad kinboting, kachingpiu saisui 
ze pasaikariupiu Chemai tudi wadi din 
khai diak mak tad mira palung kamak 
zengmane, pa malan wang pakina 
Chemai khuga wang wadin ra maning 
mi, chiubamze pa Chengeng (wildchat) 
tu adou yei. Chakui ze Chengeng 
khu maniu yei, “ Nang ndelam tad 
ralo?” Chengeng niu dinnei I akilam 
wang rayei, chiuboting Chakui ze 
pakhuga tacham Chemai tu pou chali 
khai neize kadin boting Chengeng ze 
pacham wisat ze suiyei ze din. Chakui 
ze dinnei, nang asaikariupiu Chemai 
tu adousai, takum machang chamiu 
bang kasan ling tazutlo chiulo. 
Sirunna makze Zoutanmui kamakbo 
sakdulo chiulo(Zudouzuvu). Chiuze 
panai npui rit tad minei. Chengeng 
hai kalio soi soi ze wang  tacham 
kadat kada ze dinkhai yei, “ Nchi 
Chakui na tacham lang khai yei, ‘ 
pi-nnamai di katingmai sonmakze 
sai sulo’. Sidinkhailuze chengen ze 
manam ziu lam tad dai minei. Chemai 
dinra pawon ngou lumak gei sibosai 
kasai bozi kating nna thiuson taze 
sai miyei. Haibo racham ga si kalubo 
kum, nnamai tacham din kadat da sai  
‘Chengeng’ kummei chiu din dinei.

CHALADKENG RAMMAI
1.	 Charinchin	 : Pingchang ping kamibo, wakhat ne atu/maitu pingchang 
			     kapingbo kamkhai kabibo.
2.	 Changui	 : Warai tu kamanambo.
3.	 Chaka		 : Mazu sulin ra zengmane palam ritkakhaibo lam.
4.	 Mathengthun	 : Pakak theng sui kamibo.
5.	 Mazuphung	 : Mazuze wangtang rabo bam, pasau.

KAMRABO RAMMAI
A.	 Kamaniubo rammai chamkaklo:

1. 	 Pachi pakina rammai paliupui tu kataliubo ndechiu ziu tamrit gulo?
2. 	 Chakui manam ron kemiboting paliupui ndechiu migulo?
3. 	 Chemai nai Chera paliupui sai kemi sai nde chiu gulo?
4. 	 Chera ndechiuziu Chemai tu pi mazuboga ngam lugulo?
5. 	 Nde chiubo lad Chakui na Pakina Chemai tu Chegeng khuga din chali khai 

gulo?
6. 	 Chera pakina Chemai chun maning nde chiu kamkhai gulo?

A B
1 Tanpe na  a tatuki ga madun kamakbo suangga
2 Chera ze pi Chemai tu            b pana khangsumbamei
3 Chemai nai Chakui mazubora                            c tacham karatbo poukhai biyei
4 Chegeng d mazu boga tanlu niyei
5 Papui ze pachun wiyei           e souna paliu pui/piu kize lurabolam

6 Tatu, tasingpak khatdi taniang 
kaliang rayei     f Chera nai Chemai patu kataliu bo 

nai

CHALADKENG RAMMAI
1.	 Charinchin	 : Pingchang ping kamibo, wakhat ne atu/maitu pingchang 
			   kapingbo kamkhai kabibo.
2.	 Changui	 : Warai tu kamanambo.
3.	 Chaka	 : Mazu sulin ra zengmane palam ritkakhaibo lam.
4.	 Mathengthun	 : Pakak theng sui kamibo.
5.	 Mazuphung	 : Mazuze wangtang rabo bam, pasau.

B. Tachamriang rammai pabau A panai B pathaubo cham ga zu aruangkhailo:
C.	 Haibo racham ganiu phuize nang soukum bogu zai ali phunglo chaladriang 

theng makze raukhailo:
i. Chera
 Kamlinkakhaibo
     1) Malumkasuibo:Chera papuitu phuimui ze phui yei
     2) Kaningtingbo: Paniu chamtap kakhaibo pachi nai pakina kagga. etc…
ii. Chakui
iii. Chemai

D. Haibo cham rammai pathauma pathaumaklo dinkhailo:

1. 	 Chera, Chakui di Chemai mazu yei. _________________
2. Kamazubo zi pathau gane phuiyei sai Chakui na ngam rabowei.       

________________
3.	 Tanpe puitu manam hangga mbai khai yei.    ______________
4.	 Chera nai Chemai panai siam thiuze Chemai tu pi tan luyei chiusai pi Chemai 

tu paliu pui/piu kiga bamra zengmane.                   _________________
5. 	 Chakui hegeng khuga pachi Chera tu tacham kalen khai yei. _______________
6. 	 Chakui zi Mariu lam lungra tad miyei. _______________
7. 	 Papui ze pana pania bopiu Chakui tu kungthu yei. ___________________
8. 	 Chegeng za tacham haichiu pouwang yei  “ pi katingmai tu sairai lo” chiu 

Chemai khu. ____________

F.	 Haikumbo kanchambo pachi pakina-Chara, Chakui di Chamai racham 
kanzunbo sisai roukhailo, di paracham zan khaiziu.

5

Naga Hills Ga Tatin Thiu Kakhai

KATIRABO DUN:
1.	 Paraha size kinlo.
2.	 Paraha kamaniubo hina tu chamkak lura zengmane phiupat nuang lurabo siam silo.
3.	 Tachamkeng kasanbo rammai siluze sizi nanggu tachamriang ga thinlo.
4.	 Nangphinmai di kaladdinmai tu mazang paraha din akhan boga dinsilo.
5.	 Paraha ga sou delad kadingo pakeng silo.
6.	 Saune delad kadingo sibolad raupat silo.
7.	 Wang kamibo lam Rev. Dr. Clark Nagamai zengmane patin thiukakhaibo tu thun di sizi silo.
8.	 Chapam khangnia makdi sisuangdi kengze chakang thiuze chalad din kaakhanze sibo akhan 

keng silo.

Takum 1872, chakakhiu zeng 22 bonai 
Dr. Clark Hamai(Naga) maikhu tatin 
Kathiubo raha.

Parammai gu tadui ka mphumbo zai 
gane tadui kamphumbo tin thiura 
zengmane kadin karinbam. Takaira 
aki poina tu ra kamahanbo ga 
chapluze phui kakhai bolun chamai 
rammai tadui kamphumbo dechiuze 
mphum rabo situ ngau di sikhai 
nize chamai rammai kaluang gadi 
azai khuga tadmariu phang phang 
kabambo I ngau. I nnam rammai ga 
Tingwang cham dinkarun boga atin 
tu kakhambo tu I phungkin wangbo 
tuzi paliu tadui kamphumbo tu sikhai, 

ngaukhai kanibo zine thainai nkhin 
minei. Paliu mathiu I Christian mai 
cheng gana maitu tadui ka mphumbo 
tu phui ra wang Karin. 

Chaki poipoina rammai gane kakheng 
kamza yau yau kapatbo khun 
chiubam. Kakheng kakambo ladkeng 
rammai zi chiula lana ze manunphut 
ze khngkarin bam. Kakheng kakambo 
khun rammai zi thainai I ne tadui ka 
mphum kamkhai keramai ki rammai 
gane patbam. I malongkimon kiluang 
ga wangtang luze zeng madai nai 
bonai chamai kariumangiu Christian 
kamluze tadui mphumra kadinlu 
kabambo zi, Tingwang ngamkammei. 
Chamai kariu mangiu paliu lunlung ga 
Jisu tu phiulu kamimai riga ne angam 
zi kamwang ra atu kam mahu kakhaibo 
gane angam kamrabo sangno, I pakhu 
wa kaki khengsun lakgei.

Paliu Tingwang tu malum matip karit 
kinrabo chapzi thainai di sibo chapzi 
kalimakgei, haichiu kabambo zi 
pakeng zira dadau paupemai lunlung 
di paupemai tenia tu malumtit kakinbo 
malum thinkin khabo tu phutmi rabo 
gane yei.

Sibsagar mission CENTRE ga 
kalungbo tinggara haichiuze mariu 
riuwak tamiuting ze maluang riga 
nnam thiuze wakhat makdi wakhat 
patrabo kumze kalungbo nam gane, 
Tingwang tu phiukalubo pasi tuhoi 
haiga patkabambo kumze patneibo 

I maning makgei. Chari gize tapi 
kadangbo racham mai kacharinbo 
maliang dailu. Chiudi Tingwang ne 
atu haibo katang gumkinbo I tuhoira 
silunei. Haiga pangam kamra a tu 
langkhai bowei. I haiga wangping 
makra paniu kamkhai mibowei. 
Malongkimong rammai atu paliu 
ramga pi wangnisiak ze paliu ram haiga 
atu mazang wanglu di sibsagar gane 
atu haiga gumwang tangra zengmane 
chari katanmai chamai riakcherok tu 
langkhai ze atu haiga gumwang tang 
kabi zengmane I asuang kaha thiuwei. 

Maduiki poina Matuinyihiu ga 
Tingwangtu silu kamimai dungne 
thiu kakhai boki tu I azanze phuikhai. 
Siboki zi nagamai diga Christian 
Baptist maduiki raikathubo mi 
talak. Anau Mary anai Boston gane 
tadmeng Tingwang cham dinrunrabo 
zira Indiaga rabowei ze rangkalubo 
tu maningtau daiyei. Anai ngam kam 
khaisiak rabo zira Tingwangcham 
paurun wangtang kamakbo diga 
di anai chun tu mai angat mimak 
rabo ga anaingam kamkhai rabo 
ga kabam silu. Nagamaine atu wa 
kakabitbo kesia kamkhai raikathubo 
tingtu I maningtau daiyei. Paliu 
kadiluang Assam ga kiu chali thiuluze 
malanwang aliugu mission ariakki 

TACHAMKENG RAMMAI
1. 	 Kakabitbo	 : Pathaukamakbo.
2. 	 Kaliang	 :  Wakhattu paki kaput gane kaphuibo.

ga wangkhai sangsangyei. Paliu 
wangluze ariakkiga ariaknamai tu 
laddin kabambo tu phuiniman ze 
kereng gane kaliang ze ritrit kabam 
ngau ngau guwei. Ariak katibo di 
sibothak tu paliu maningbo, ariakki 
lekhai karai gane si di, ngaukhinna 
mibowei. Iditu kadiluangga kalungmai 
paliuzai ali tamsin ze lungkakinmai 
tu alung khaisumi. Chiubam ze paliu 
ruangga, Supongmeren chiubo 
piutu khat thiunuanglu. Assamaipiu 
evangelist Pazan Godhula Nagamai 
ruangga tatin thiurai kathubo 
piu sinane Rev. Bronson tupi atu 
adaukhaira akhuga mazangwang.

Supongmeran anai khat thiu kalubo 
zi matit bibilu. Aliu khatkhat lungchun 
kasi gane tasi kakatibo aliu kagga 
sulinlu. Godhula anai Supongmeren 
tu English di Assamese lad raize 
simak kesabo kati di haichiuze anai 
patu Christianmai malum pakhu 
dinkhai chiuze, Supongmeren di 
parammai raha, paliu kalungbo 
cheng di paliu lad-lui anaikhu dinze 
laddinbam. Supongmeren paramga 
Tingwang cham din mera khaira 

zengmane Godhula tu mazangwang 
kadai kabi gane thainai atu parammai 
di Godhula wisat zebam. Atu Naga 
hills ga khangra British Government 
ne suikhai kemak bolun Godhula 
azengmane pangam kadibo maksai 
kesabo hai pa kamkhai raimibowei. 
Pangam kangambo pariga kabam 
zengmane chamai khang chakiu 
chalungli kalumai tu sibsagar gane I 
ne tadui mphumkhai ra mazang wang 
kalan biyei. 

Pamalanbo lad, I thainai 
molungkimong ga bammei, chamai 
khang kariumangiu chalung likalumai 
tu tadui ka mphum kamkakhai 
gane aringting ngam zi Nagamai 
riga kamkhai suminei. Haizi atupi 
kamkhailo chiubo ngammei.

I tatin thiuze ari gane wa sikalubo 
hina Sibsagar mission CENTRE ga  
malanwang paliu tudi sikhai nini 
lenglak minei. I mary tu mazanglu 
haiga wanglan ze Tingwang cham 
haimai khuga dinrun khainei. Haiga zi 
anaingam kamkhai rabo bam-pabam 
mibo I tuhoi ra sisiak minei.

3. 	 Kiran	 :  Khamna.
4. 	 Nangphinmai	 : Tingkum ka nchammai.
5. 	 Takaira	 : Kakukaira, tahamra.

KAMRABO RAMMAI

A.	 Chalad kasan sikalubo rammai zi chaladkeng kampat khailo.
1. 	 Kakabitbo
2. 	 Kaliang
3. 	 Kiran
4. 	 Nangphinmai
5. 	 Takaira

B.  Kamaniubo cham kaklo:
1.	 Haibo racham kadinbo zi saulo- Naga hills ga changam kakam bo piuma?
2.	 Haibo racham zi debo ting gane karaugulo?
3.	 Nagamai ruangga Dr. Clark ngamkam delo?
4.	 Chalad dinsu karaiga molungkimong tu dechiubo raukhailo.
5.	 Sibonai khang deziu tu tadui mphum gulo?
6.	 Nagamai haichiubowei ze Dr. Clark de dinkakhai gulo?
7.	 Dr. Clark Nagamai chalung kali kalumai huyei ze deze kadin gulo?
8.	 Dr. Clark lad gane Supongmeren panai Godhula raha nang de sikalu gulo?
9.	 Dega Nagaland ga Baptist Christian maduiki thiukhai raikathu gulo?
10.	Dr. Clark panai panau karaiga panai ngam dechiuze kamsula ze maning 

gulo? Panai tu delam tatin thiulo ze Tingwang pachun mi gulo?

C.   Chamkak pathaubo rittesilo:

1.	 Dr. Clark Panai panau zi  ____________
a. 	 Englandmai
b. 	 Boston (USA) mai
c. 	 Europemai

2.	 Nagaland ga tadui kamphum kamrai kathubo nam ___________ ga
a. 	 Molungkimong
b. 	 Mokokchung
c.	 Impur Mission CENTRE.

3.	 Clark pangam kam khai rai kathubozi ____________ ga.
a. 	 Molungkimong
b. 	 Impur Mission CENTRE
c. 	 Sibsagar

4.	 Chari katanmai riak cherok Supongmeren di parammai lang kakhai bozi 
__________
a. 	 Dr. Clark di pakamai tu kambira
b. 	 Dr. Clark ne tadui mphumkhaira
c. 	 Dr. Clark tu gum wangra.

5.	 Godhula tu Dr. Clark masuang molungkimong ga langkhai delousai  
____________
a. 	 Dr. Clark tu British Government Nagaland ga pize wangra suikhe kamak 

gane.
b. 	 Dr. Clark Nagamai tapi kadangmai tu kaping gane
c. 	 Godhula Aomai lad dinsi kamak zengmane

D. 	 Haibocham rammai tu dinkataubo tadun ga phiuluze raukhailo.

1. 	 Chamai rammai paliu nthin ngau mataikamak botu phuira zan zan Karin 
bam.
___________________________________________________________

2. 	 Nagamai chalung kali kamimai paliu gu dadau Tania tu phut pingmak.
___________________________________________________________

3. 	 Nagaland tuzi mai kadiumai pingmanbo dinyei.
___________________________________________________________

4. 	 Clark zira maine sikamakbodi di sikamak mai khuga Tingwangcham dinrun 
ra zengmane yei.
___________________________________________________________

5. 	 Mission CENTRE Sibsagar ga Nagamai kiran gane pasat lung (classroom) 
tu kaliangliang yei.
___________________________________________________________

6. 	 Godhula, Clark, Supongmeren paliu khatkhattu laddinyei.
___________________________________________________________

7. 	 Nagamai ruangga Clark patin thiurabo tinzi Godhula ne paphibang dundiak.
___________________________________________________________

E.	 Chapam khangnia ntauluze takum 1872 ga Dr. Clark Nagaland ga pangam 
	 kamwang raboga wa daukelakbo adousiak rabo pakeng mangiu raupatlo.

F. 	 Naringtingga kamadiubo khatdi kachariubo kawangbo roudi dinkhailo.

6

Aliu Alang Katiubo Siam

KATIRABO DUN:
1. 	 Tadun paraha size kinlo.
2. 	 Tadun ga tachamkeng kasanbo rammai silo.
3. 	 Naphinmai di kaladdinmai tu mazang tadun raha din akhanlo.
4. 	 Nang tatin kamtau kakhai gane sikalubo tazan lo.
5. 	 Kamaniubo rammai chamkak lura zengmane tadun ga pakeng pamatun tun silo.
6. 	 Kamaniubo cham rammai tadun makdi paraha gane chamkaklo.
7. 	 Hamai kaalangbo thak silo.
8. 	 Hamai katiu-kasak kalangbo siam silo.
9. 	 Katiu-kasak mai tatak atelakkum kemakbo tiusak botu maning melamitu.

Hamai chiuboga chakik tamritritbo 
kumze katiu-kasak kaalang bodi 
pathakthak tamritrityei. Chakik 
khatkhat zi katiu-kasak kaalangbo 
pathak-pazai tamritrit, haichiubo 
zengmane State ga District katamtam 
lam mengze katiu - kasak mai tetak 
tiupun kakhai bozi mai kaalangbo 
thaktu sikhaira phuikarunbo 
kumbowei.

Takum makai, sinriu hamai kik 
khatkhat tu lung aza ze khatkhat thak 
ali kalugane katiu-kasak khatkhat 
tetak mathiu zi tiukam mibo patbam. 
Haichiubo gane patetak di sibo 
rammai kalangbo thakdi nchamram 

ze mathiuzi langtiukam bam. Chakha-
chami kalang boga patebut, pamanam 
pathaubo sai, kabakzan ga tasun, 
tesang maruizan ga kabiu, chakha 

chapaiping gane kalang bo, kabak 
ngin kasuangbo, maruizan ga taksiu 
khailu kalangbo etc haichiuze Hamai 
langkatiubo kengyei.

Hamai chagan langkamachang 
chagan padui thiuze langlang guwei. 
Haichiuze chagan langkatiu bozi 
chagan pachoi widiang parindi winkiu 
thiura thatdi wiyei.

Hamai katiu-kasaknia tu pize sami 
makze bammatheng rabo pasiam 
siman di katiu-kasak kamkatiubo siam 
di siman. Haichiubo siam zi chakin 
kakeng thinchali wangkin bowei.

Katiu-kasak taduine kalangbo 
zi ngaukhai ze chiulane, chiudi 
langkalubo zi parai di pacoi widiang 
yei. Aliu katiu-kasak tu pize sami makze 
bam matheng lura kekambosiam zisai 
chami gane agiumaki, matai zaluze 

phumaki di kamtin haichiuze kammei. 
Kabak-kabuizan chamine agiu maki. 
Chakha agiumaki yei. Hamai hina 
chami agiumaki kalubo tu paliu 
maningman. Agiumaki kalubo miki 
zi chagan pathak katam tambo gan 
langtiuwei. Chiudi chami agiumaki 
kamibo miga mikha bam makeng 
mize sizi tiumakengsai chancherra 
patleibo din mbam.

Chakha-chami phumasang bosiamdi 
kammei chiudi chamigane agiumaki 
bosiam zi kamdiang yei. Katiu-kasak 
nia kamtin luze langtiubo haidi 
wasiam khat. Haibosiam zi Hamai 
katiu-kasak pize tiuwi rabo siammei. 
Aseo suangluze rutlu makdi rutmak 
mane tesang Hamai hina Kamtiuwei. 
Tesang zi parimwi, tiuwi chiudi mai 
kakeng tiuni makgei. Haizi chagan di 
tetam ga pacoi thiuze tiuwei.

Tasunpuak di kammatin luze bam 
matheng ze langtiuwei. Tasunpuak 
khakkalubo phanghaihai luze pabam 
khatga chahiu nia, sum piza tanpat 
ra makdi tinpatra madungkhaimi 
miyei. Tesunzi chakha-chami ganga 
pathauwei. Tesun madung ze tinpatmi 
makdi khiang ze parim thiupat 
misai tincheng gane phumaki dailu 
langtiuwei. Tesun katinbo makdi kam-

maki kalubo parim tamritritze katiu-
kasak zi tiuwi di parimdi wiluwei.

Kabiniu di paniutang rammai matin 
kalubo rutluze pakhuang poipoine 
kammoi luze sizi kammekang kalubo 
miki di khaki ganga pathauwei. 
Haizi kekam bozi mai kakimai kik 
kammakgei  Aomai ne kekambo 
sangno. Kabiniu di paniutang rammai 
matin kalubo rutluze pakhuangpoi 
poine katun moi luze sizi kammekang 
kalubo miki, khaki ganga pathauwei. 
Haizi kekambo zi mai kakimai kammak 
gei, Ao maine kekambo sangno.

Nziangniudi matin luze pasang 
kammei. Haichiuze pasang kamkalubo 
zi samimak ze takum khat kumbodi 
samimak ze bamlu wei. Haikumbo 
rammai aliu mathiu kamkatiubo runna 
makze aliu katiu-kasak ga chagan 
piuniudi pa manam kathiubodi langtiu 
thiutiu wei. Aliu katiubo gannia-Nra, 
kabiu, tanam, thiura etc haikhumbo 
bamphui yei.

Tasiu zi aliu gu tetak dikathubowei, 
chiudi aliu katiubo wa kakeng 
bamsanyei. Mma di tethiu aliu methiu 
katiubo alin pa nniakbowei. Tethiu zi 
parunnadi langtiu makdi tanengban 
gadi lang aruangze atetak pankiu 
thiuze tiuwei. Mma thatiu makdi 
megatiu wei, chiudi chamai kakeng 
suangkatiubo paliu maning yei.

Chakik kasiara mma thaukalubo 
banne tak malin thiuze langtiuwei.
Haichiubo pakeng zira tasiu suangdi 
mma lingze sizi patmakeng kalubo 
kadi padi kawi zengmane. Tanengban 
thaulu ze suangtiu, thatiu di rukatiubo 
di thiu. Hamai tetak zi wa tamsinbo 
tetak kumbodi bammei, delousai aliu 
hamai, chaga, nkuangna, chagau, 
taloina, makhui di tasing katiubo 
khau nkitpui di takhunpuipare makdi 
palangriang kathiubo khau haikumbo 
tiukhuak zengmane. Hamai mathiu 
haibo rammai tiumakgei, chiudi 
paliutak nsiang kemakmai kadinbo 
sibokhau rammai zi tiuwiman yei 
ze dinyei. Katiubo khau ruanggadi 
makhui khuidi makdi khuichin poina 
tiuwi nkiu di pamandi kungman ze 
lungkawimai tetak yei ze din yei.
Chami zi aliu tetak wikathubo thiubam 
tadi adiga chaganpiuniu katamtambo 
zi aliu katiubo gannia kawibo kakeng 

TACHAMKENG RAMMA
1. 	 Miki	 : chami kakibo
2. 	 Kammatin	 : chakha; chami, chapiuniu etc haikumbo khai mbam matheng ze 
			   katinbo
3. 	 Madung	 : wa katinbo wakhat lungga khailuze dungkhai kambambo
4. 	 Nsiang	 : katiu kasak ketakedau tiu kemakbo 
5. 	 Khaki	 : chakha kakibo kharingta kamibo
6. 	 Lungkawimai	 : kalak kawimai  

KAMRABO RAMMAI
A. 	 Kamaniubo chamkaklo:

a. 	 Hamai mathiu katiu-kasak ,patebut di kalangbo pathak nang de kasigulo?
b. 	 Hamai katiu-kasak nia sami makze bam mathengra kekambo pasiam dedelo.

Pasiam khatzam raukhailo.         
c. 	 Dezeng mane chami agiumaki kalubo tiusai chapum wikemak gulo.
d. 	 Hamai dechiubo tetak tu maningtau mimi gulo
e. 	 Hamai mathiu tetak kamtin luze langkatiubo pazan nnia raukhai.
f. 	 Hamai mathiu langtiutiubo di pamanam dedelo?
g. 	 Hamai langkatiubo tetak kadimai zeng manera kakeng kabam nang dechiubo 

gane dinlubuilo.
h. 	 Hamai katiu-kasak langkatiubo rammai dede lamne dede kamluze langkatiu 

gulo.

bamkhayei. Chiubam tadi tuhoira 
Hamai tetak ketam tambo tiuze dadau 
paliu tiuzut zutbo tetak tiusun taze 
mai kakimai katiu tiubo tiu ncham 
kamminei. chiudi nkiu ze Hamai piu/
pui tetak lamga dinlu kabuibo zira 

dadau papau-pape di paliu puipiu 
tetak tuzi pa maningthu di pa khatlam 
taddi khatlam kindi pakilung ga pa 
katiubo tetak tu huikamibo thiuthiu 
wei.

B. 	 Chamkak pathauthubo rittasilo:
1. 	 Hamai alang pathak tamsinbo zira

a. 	 Mikhutrai maliang ze manamwi man di tiuwiman zengmane
b. 	 Talau di tanam thakakhai zengmane
c. 	 Parim manamwi tamsin di thiura  that di pathaubo zengmane

2. 	 Chami sami makze bammatheng ra kamkalubo Hamai manning thubozi
a. 	 Agiuki kalubo
b. 	 Khai mbam mathengsui kalubo
c. 	 Tetam

3. 	 Hamai katiu - kasak kamtin ze katiubo rammai
a. 	 Chakha di chami
b. 	 Mma di tethiu
c. 	 Aseo, tasun, nziang

4. 	 Makhui zi kelak kawimai tetak, delousai 
a. 	 Sizi Hamai tetak ruangga paman kungkathubo zengmane
b. 	 Sizi maikakimai dilamne phungkawang zengmane
c. 	 Haibo tetak zi Hamai chengga kalakkawimai runne zengmane

5. 	 Hamai khat khattu lung aza kakhai gane dechiubo patmigulo?
a. 	 Paliu katiu - kasak kalangbo pathak khatgap nei ze mpautlaplu
b. 	 Katiu - kasak bammatheng rabosiam silo di kamtiu rabosiamdi silo
c. 	 Paliu katiu - kasak kalangbo pathak khat khat khugane katilumi 

C. 	 Chaladkeng pabauruang gane pakeng tamkamibo rittesi lo di dechiubo 
gane tammi gulo  pakeng dinlinkhailo:
1. 	 Kammesang, paduithunpatmi, agiumaki, tha, coipat makdi tanpat, samimakra 

kamkakhai, akhi kakhai.
2. 	 Katiu-kasak kalang, katiu-kasak langkalubo, kaalangbo, katiu-kasak, chagan 

piuniu.
3. 	 Suang, thamesang, thakhai, tadui kamatbo siu gane kasubo, panzun 

khoikalin.
4. 	 Maruizan, kobi, kabakzan, kakhiangbodui

D. 	 Haibo rammai naladga raukhailo
1. 	 Bamboo shoot	 _________________________
2. 	 Fermented Soyabean	 _________________________
3. 	 Preserved mustard leaf 	_________________________

E. 	 Pabau bau thiu ntau luze akhanlo
Nang pharabo ladkeng rammai maning chang luze na classmai khu,Hamai katiu-
kasak wakhat makdi wakhat langtiu ra kekambo dinkhailo.

F. 	 Naikhat  ra mathiuzichurrauki ga alanglu ponwang ziu mathiutu nzanziu 
tiulo.

7

Pa Tezai Kathiubo Lunlung
KATIRABO DUN:
1.	 Luipuak phuimak mane kinkhailo.
2.	 Nangphinmai di kaladdinmai tu mazang luipuak din akhanlo.
3.	 Luipuak keng siakbo silo.
4.	 Pa karing kathiu hina pa tezai kathiubo lunlung zai gane lungpatze pachun-parang thiuze 

lungbam mimibo pakeng silo.
5.	 Luipuak ga tachamkeng, tachamriang rammai kasanbo silo.
6.	 Luipuak kengga maniubo rammai chamkaklo.
7.	 Manuangziu taphabo cham zi dinsira kamlulo.

Singbangpoina puiguang khinga
Kariak tingcheng lengze lungsu

” I mui maku khangni yei,” zedin.
“ Chiuze sizi muikhang ze pake mui mazanglu”.

Giuna kapha hangga luangbam
Ninting pakhiang na luangdiam diam.

“ I giudi thiuniyei” zedin,
Chiuze kalunze luangkungkung tadmi

Thina poina pasit gane kaphap pat,
Lin ndiu lakdi karengga linrunkhai

“I thina kadibomi sune” ze mera kadunsu..
Naimachang lin madiu bam chiuze pa lintadmi.

Piumaina poina paphisui, paphi nzungroine tu chap ze kazang
“I di mai kakimai kum bowe”, ze padin,
“I muisu ze kadiri ngaukam khaini yei

Mazat wangsai aleng widiang yei”, chiuze pakmoibam.

Pana mai mathiutu masin ze nuisu,
Chiudi lungsu karaibo lunlung tazut kinra dinmak.

Paniu siyei lunlung muisu ze tingsu kamibo
Tazai kathiu lunlung lilanmakbo haiyei.

TACHAMKENG RAMMAI
1. 	 Patezai kathiubo lunlung	 : Palunlung wadau khatdi likamakbo lunlung. Tazutbo 
			   lunlung
2. 	 Giuna	 : Singgiu kasiambo
3. 	 Giudi	 : Singgiu kadibo
4. 	 Tuchap	 : chaphisui makdi chaphi nzungroi na tu luze kachapbo, 
			   phikubo
5. 	 Kazang	 : chapum, chaphi-chabin ntha kakhaibo.

KAMRABO RAMMAI
A.	 Kamaniubo rammai chamkaklo:

1.	 Luipuak ga papoine rammai chiuze dinkakhaibo rammai zi dede poinalo? 
Paliu dechiumi gulo?

2.	 Dezeng mane lunlung kathiubo pui paliu muikhang rabotu kham kemak 
gulo?

3.	 Dezeng mane lnlung kathiubo pi mui gulo?
4.	 “I di mai kakimai kumbowei” haizi saune kadinbo chamlo?

B.	 Tacham pathau ga zu aruang khailo:

A B
1 Piumaina a Kariak tingchenga lungsu
2 Giunapoina b Pasit gane linkaphap pat
3 Singbang poine c Luang kalun kung kungmi
4 Thina poine d Paphi phiku luze papum kazang

C.	 Haibo chamkeng rammai thinze tachamriang raupatlo:
1. 	 Luipuak
2. 	 Phiku
3. 	 Kaphap
4. 	 Giuna
5. 	 Kariaktingcheng
6. 	 Lunlungkathiu
7. 	 Tazut
8. 	 Kareng

D.	 Manuangziu taphabo cham (extempore speech) haizi ra Latin mailad gane 
‘maning makzing bo hunga’. Haizi tacham  kaden makne pabam gane 
pi kadinbo yei. Haizi ra nang ndechiu bo katang kasibo khatdi ndechiu 
mairuangga tachampha ngambo lo chiubo kaphuibowei.

Manuangcham taphabogu tazai:
(i) Kapibo chamkeng gatu ronna dinlo. Kadiu diulam dinmisai ngu markze lu-

npat mirabowei.
(ii) 	Kazoumaihina zi pating 2-5 minutes ngou rabowei sibo hunga nang kamaning 

bo phalulo.
(iii) Pating ze thin mazu misai ngu mark kam nkum mirabowei.
(iv)	Chakhuan khatgap ronna salo, chakhuan ze tabuat thuat misai ngu marks 

ze lu-npat minei.
(v) 	Ladzanmai niu kadinbo zi pamalan rabowei.

Pahangga kabambo zi manuang cham kamlin khai m-bammei:

“ Charapen kapin ga achun kawibo bammei”, I wagaze charapen nei sai I ra
naimik rapen khaini yei chiulu ziu naimik sai sui tazut bamra. Katamiu bo tura
phuilak gei. I ra chap matid ziu chap bamnei asiura keng bamdi.

8

Chawangpiu Gu Nchum

KATIRABO DUN:
1.	 Tadun pakeng size kin di paracham keng padun padun silo.
2.	 Chaladhun kasanbo di chaladkeng kasanbo rammai silo.
3.	 Paracham dechiubo lamga dinbamgo matadkhai di pakeng rammai athukwang kamibo 

dinkhailo.
4.	 Naphinmai di kaladdinmai tu mazang paracham dinakhanlo.
5.	 Characham rammai sisan kanibo lungchun phunglo di kakibo racham sisanlo.
6.	 Paracham ga kamaniubo rammai rau di kadinbo gane chamkak silo.
7.	 Nang kamaniubo pathausiak ze raupatlu kerazengmane tachamkeng pathausiakbo rammai 

makum luze raulo.

Sangtammai racham ga kadinbo, 
dadau Tazuang panai Muncherung 
chaka thiuwei chiu. Panai khangnia 
wangam khatdi kammak mane 
kangkhat thiu nkirunkin. Naikhat 
panai puidi ga tad nkiwang kakinbo 
lun maikhat ngungsi pabeng phuiting 
ze palu gane phungwangkin. Panai 
hainapiu tu ngau kakhai bolun “I 
kangaubo nangdi ngauma?” ze 
muncherung din kalunphat pat. “Chia! 
Tei! Haizira ania wazemak mane patu 
pize wangnimak rabona, khai! Wasiam 
khatra rangkalunlo” ze Tazuang paka 
khudin.

Chiuze panai dechiubo siam kamrabo 

sibo siam Muncherung Tazuang 
khudin. Panai mpuimungga paknguat 
mbai luze chamai tad nkum rabotu 
kaliangbam. Panai mbai kabambo 
matun ga chamai tad mkumkhai 
gapze panai khangnia panailai 
khaize merasin khaibi. Haichiukhai 
kabi gane chemai tu kamcharinlup 
ze kacharinbo pak pakze pabang 
ngunsibang khithuak diakmi.

Chamai pakze panai patu ngauta 
kamibosai tazuang pakatum thiuze 
ngungsibang kiapluze tasingbang 
mphap khangmi. Chiuze pa singke 
ga ntauluze ngungsi pumkhat sai 
pumkhat khakluze tiumama bammi.

Muncherung singbang buangkhang 
lakze Tazuangtu mangangphui ze 
“Akabau ngungsi nzantiu khaito!” 
chiudin. Chiudi Tazuang pakapiu 
lad khatdi nkingkhe mak mane 
ngungsi khaktiu ze pakuang runna 
Muncherung tu taliangkiu bam.

Muncherung panganghaze “Ei! 
Sinei! Phuilulo” chiu dinkhaize 
tadmi. Pa mariuga tadrunpun kinze, 
makhuibung singke ga kabam ngaulu. 
Pa makhuibung tu chap phui kabamga 
tazuang pakhuga wanglu. Tazuang zi 
ngungsi tiukam khuak kalubo saine 
muncherung tu kangkhat thiudai 
nize wangdai. Tazuang “Nang detu 
mangangphui bamgulo” ze maniu. 
Muncherung makhuibung tu seulin ze 
“ uizi Chawangpiu gu n chum wa “ ze 

palad kachangzeng ze Tazuang khu 
din. “Haizi atupi akhira pa malum khai 
mbambo. Haibo mchum zi pakhun 
maisuangha kathubo.” 

Haichiubo sikhaize Tazuang haizi 
dechiubo zena ze mang mang bam. 
Pa nchumkhun nking khaini lenglak 
ze pakapiu Muncherung khu pakhun 
dechiusiakbo zelou ze maniulu 
maniudai ze Muncherung paning 
tareng bokam kammi. Maluatkhat 
atu pi biukhai mataila nou ze kheng 
kabutmi. Nchumkhun maisuang 
kahabowei chiubokhun zi atu pi 
nkingkhai matailou ze kheng.

Chamai khangkhatdi khangkhatdi 
katakedau thiuze wang nchum biukhai 
ze biukakhaibo khun Chawangpiu 

VOCHABULARIES
1. 	 Wasiam	 : Pathak kathiubo.
2. 	 Charinlup	 : Pingze walam di sitamibo.
3. 	 Merasin	 : Akhun pakhiang na pad ze kamerabo.
4. 	 Mangangphui	 : Nri lam phui kabambo.
5. 	 Anganghabo	 : wachiura kahabo.
6. 	 Pasang	 : alaisang.

KAMRABO RAMMAI
A. 	 Kamaniubo chamkaklo:

1.	 “I kangaubo nang ngauma” haizi sauna saukhu kadin gulo? Chalad 
kadinbopiu pa de kangaugulo?

chiusai palungpum rabowei ze 
Muncherung pakhudin. “Chiutadi 
akaboyo, ntura I mai kakimaitu kumze 
daulakzing yei sichiu lakgei?” Ze 
Muncherung pasiamlad dinzebam. 
Pa Tazuang khu dinze, I kadiluang ga 
khang Chawangpiu makdi pachamai 
wangkin ma wangmakgo phuibine 
wagaze mai wangmaksai nang nchum 
biunak lubui yei chiuze din.

Chiuze pa kadiluang ga khang kemak 
ga tazuang khu nchum biurabo pathak 
dinkhai. “Biukhaiso chiuze I sinkhai 
gapze biunau. Chiudi biukarai gara 
biu katumtu, nang biukhaize nchum 
palungki lam pakhun diam diam bo 
chiupat misai biukalunlu kabiuthin 
biukalun di nsang biukhaibe sima?” 
chiu khai. “Yiu sina” ze tazuang din. 
Muncherung kadiluang ga pakkhang 

chamaitu kaphuibo thak kamze phui 
awak pun bam. Chiuluze pa tazuang 
khulam pamun mari luze maikhatdi 
wangmak biusulin khaiso ze sinkhaibi.

Tazuang biu sulinsu. Kalu karai 
biurabo pathak dinkabibo sai suize 
biusu. Biukaraiga biu mani ze thup….
thup….thupze biukakhai bolun paliap 
lunglam pakhun diam diambo khun 
chiupat suze tazuang zi palung 
lumkhangmi. Palung lumkhang ze 
biukalun di pasang biuze biutiak tiak 
khaibi ze makhuiliap zi biutap thunmi. 
Haichiukhai gapze makhui rammai 
huze tazuang gin ga khuplu ze mathat 
kaluimi. Chiuze muncherung ne patu 
sun kamibo ntune siluze puatle! 
Kamasuina saina chiukhaitaze panai 
chaka kathiubo bamtami.

2.	 Muncherung panai tazuang chamai gu ngungsi suntiu rabo siam dechiu 
kekam gulo?

3.	 Ngungsi lam gane panai khangnia chaka kathiubo dechiumita gulo?
4.	 Muncherung dechiuze tazuang paleng runna kasibo khau tu laddin kakhaibo 

siam kekam gulo?
5.	 “Ntura mai kakimai tu kumze daulakzing yei sichiu lakgei” haizi sauna kadin 

gulo? Di dechiubo kenglo?
6.	 Tazuang riga haichiubo kamkhai kabuibo bammi bowei chiuboma 

Muncherung haizira kamkahe zu kamibo wei chiubolo?

B. 	 Paracham ga phuize kamaruangga rauphuilo:
1. Chamai tu kam charinlupze ____________.
2. Muncherung __________ chawangpiu gu nchummei ze din.
3. Pa nchum _______________ pathak dinkhai.
4. Ntura maitu kumze _______________ chiulakgei.
5.  ___________ palunglam ________________ biukalunlo..
6. Biu tiaktiak khaize _________________ zi _______________ mi.

C. 	 Tazuang panai muncherung chaka kachangyei bo nang malum kachangma? 
Chaka kachang kathiubo dechiu chiu gulo? Chawangpiu gu nchum raha 
gane chaka kachangbo di kachang kamakbo ali kada khailo. Nang silura 
khat kamlin kakhaibo phuilo.

Chaka kachangbo wut
1. Khatkhat tu tazantiu.
2.
3.
4.
5.
6.

Muncherung panai Tazuang
1. Paleng runnasi tazantiumak.
2.
3.
4.
5.
6.

D. 	 Haibo racham zira tachun kasabo di kachariubo ne pamalan thiu, chiudi 
tachun kawibo ne pamalan kathiubo racham nsiam thiuze masing luze 
raupatlo.

9

Manuanbo zai ali Kathin di Maitu 
ChangiuKathiu Situ Maning chakulo

KATIRABO DUN:
1. 	 Tadun pakeng size kinlulo.
2. 	 Nang simak kesabo tadun ga phiuphuilo.
3. 	 Chaladkeng di chaladhun katamtambo siluze sizi nagu chaladriangga raulo.
4. 	 Paraha gane kamaniubo rammai tuzi pathau siakze chamkaklo.
5. 	 Paraha ga chaladhun kasanbozai silo.
6. 	 Naphinmai di kaladdinmai tu mazang parahadin akhanlo.
7. 	 Mai kakimai zai ali kawibo situ thunlo.
8. 	 Nang naimachang lunlung ga maitu changiuthiu, maima ga manun di maitu tezithiu kakinbo 

zai Ali zi maitudi sikum lura kachukhailo.
9. 	 Paupemai zai ali, paliu tin hina, paliu malum paliu lunlung cheng haibohina ga nalung karingbo 

thiusan luze paliu riga wa kawibo hina kabam thin nagu thiulo.

Hamaitu maihina kasibo zira 
lungpumlai khaize, kasai-kathiuzu 
linze charithiu kanibo sangno, 
Lungmanun, maihangga bam, maitu 
tazi thiusiman haichiubo aliu kakga 
kathinbo lam gara sizumak gei. 
Manuan, maitu chakhuang-tazithiu, 
maitu tathunthiu etc haichiubo zine 
lunlung zaiga paphibang yeibo 
maihina lukhaikkammei.

Manuan di maitu chakhuang-tazi 
kathiu haibo kania zi Hamai maga 
khatzi di khatzi siambi chiubo hayei. 
Manuan phut bozai thinze nang 

kadaumai tu makdi nang zusi makzing 
maitudi wisatze ka mpaubo zai aliu 
Hamai kakga thainai sizi mazatze 
hawang kinmei. Paupe lunlungzai sai 
suize aliu khatkhat tu wisatze mpau 
pau guwei. Haichiu bozi khatkhat 
tu kamanguibo di haichiubo gane 
adiu kawibo patluwei. Ruangdi zai 
ali maihina mikngau ga pathaubo 
kamkhai rabozi, asuang katingmai 
tu ka adau ga pazu thiuze mpaurai 
rabothauwei. Katingmai ne nnamai 
tu mpaurai makdi pazu thiu karaibo 
zi tazu samanbo zaiyei. Ruangdiga 
katingmai tu pize tepharai ze pacham 

nking railo, chiuze chakhuang-
changiu kathiubo zi thinkhailo. Aliu 
Hamai lunlung zaiga mai pakhinthiu 
thengdi bamtadi, tasi sibamtadi, 
katingmai tu maning marutbo 
thinyei. Haichiubo thinze katingmai 
tu chakhuang thiu kabuibo pikhe di 
tazicham phaze patu mpauwei.

Ruangdi khatgadi khatgadi 
katingmaitu pize tacham pharai 
rabo pikhelo. Ruangdi zai maihina 
kamazaibo kakibosai, asuang 
katingmai zan kakubo wadau khatdi 
pachengmak. Asuang katingmai zan 
malin ga kakubo apau, ape/ apui, apiu/ 
achi, anai etc. Namai tudi haichiuze 
tezilad karai gane pize haichiuze 
kakubo paliu tezai thiulo. Namai 
paliusuang katingmai zan kuthuak 
thuakbo nazi paali kesabona, sirunna 
makze paliu puipiu zu di kammesayei.

Sikumsiak ze puina, puina kakga 
di nnabo piuzi katingbopiu tu 
changiuthiu tazutlei. Puina machang 
ga puina ruangga tingkathubo piune 
papuinamai kakga pachamtan thiubi 
nei. Patuzi papuinamai mathiu patu 
ba di pasai chapyei. Nnamkhat lungga 
puina, puina khat kakga khatkhat 
riga chamchang ze khatkhat tu ba 
tazut lumak tadi khatkhat tu changiu 

kathiu di khatkhat riga manunphut 
ze kalungbo zai zine naimachang 
lunlung thiuwei.

Hamai khatkhat kin kadibo, maitu 
maning kamadibo, changiu kathiubo 
haikumbo lungchun kathinbo zi 
chalung kamasanbo thintid kakinbo 
pawut khatyei. Hamai khatkhat tu 
maning madibo, changiu kathiubo 
haisuang kadibo hayei. Haizi Hamai 
zengmane wapakhiang yei. Pakin 
kadibo thiura zengmane chari kakeng 
thiuwang minei, chamai karingriang 
pikakhai sidi khoithun kam minei.

Chalung ka ngengbo thiumi makra 
makdi chalung tangkerabo zi, pakeng 
palam kachangsiakbo din chamrit 
kalu gane sizi wangtang luwei. 
Alad-alui phapatkhai kamibo arat 
daimak; chamchangsiak ze lung; 
kasai-kathiu;wakapingbo haikumbo 
hunga chahut thiukhai. Nang di nchi-
nkinatu maine mazum-mala kamibo 
pi thiumak. Azai-ali kawibo thinlung 
ze maitupi akin kesabo pize katiakbo 
thiumimak, haichiubo pakhiangna zi 
tathun kadibo thin kabambo ngammei.

Changiu, tathun, lung kamanun 
haibowut pakhiangna zi dadau tathiu- 
chari thiuze tepi kadangbo ngam 

tu nzunmakzing tanei chiudi Hamai 
lunlung di paliu aliga tathiu-chari 
kathiubo di sizi saukhaize mazangkawi 
thiu kamibo Hamai lungchun ga makdi 
Hamai aliga pakeng nnia linkakhaibo 
bam. Maitu ngau chalungkesabo 
kaha di maitu ngau chalungkesabo 

kathinbo piu haibokeng nnia zi pa 
sitam kinmmei. Maning nsi khaisai, pa 
chunthiu manbo chamai yei chiubo 
aliu siyei. Padi chamaina cheng kam 
di mazaize maine patu maning chaku 
di lukhai rabo piu thiukakinbo piuwei.

CHALADKENG RAMMAI
1. 	 Kamanguibo	 : Kanibo, chalung gane wakhat lukanibo
2. 	 Chahut	 : Kahubo
3. 	 Changiukathiu	 : Maitu tazi kathiubo
4. 	 Ba	 : Ka nkhabo
5. 	 Karutbo	 : Chalung gane nikemakbo
6. 	 Ruangdi	 : Chamai kakeng aruang kabambo

KAKRABO RAMMAI
A. 	 Kamaniubo chamkaklo:

1. 	 Hamai lunlung ga paphibang delo?
2. 	 Hamai lung chun ga chamai de kadi-kasiam thiu kamakbo dedelo? Dechiubo 

gane kadi-kasiam thiumak gulo?
3. 	 Hamai asuang katingmai tu dechiuze chakhuang-tezi kekam gulo?
4. 	 Dezengmane chakhuang kathiubo zi hamai lunlung zaiga wa kadibo kathiu 

gulo?
5. 	 Dechiubomai tu chakhuang-tazi kathiu gulo?
6. 	 Dechiubokeng gane Hamai tathiu-chari sauze mazang kawi thiumi mi gulo?
7. 	 Hamai lunlung cheng gane nang dechiuze nsuang katingmai tu tazi kamkhai 

ralo?

B. 	 Nang hamaidung tu nalad gane dechiuze kuralo?
1. 	 Nasuang katingbo aliumai ______________
2. 	 Akhangmaina nangsuang katingpiu ___________
3. 	 Katingpau _____________
4. 	 Katingpe ____________
5. 	 Puimai ____________
6. 	 Piumai ____________
7. 	 Mpiusuang katingpiu _____________
8. 	 Mpiusai kariupiu _____________
9. 	 Mpiu tanpui _____________
10. 	Mpui tanpui ____________
11. 	Mpui tanpiu_____________
12. 	Mpiu piu________________
13. 	Mpiu pui ________________

C. 	 Rittesibo chamkeng rammaitu pakeng kanzunbo chamriang pathauthubo 
rittesi khailo:
1. 	 Katingmai tu pize chalad kanamthubo lam phamakra.

a. 	 Tacham phakasimai tu pize pharaira.
b. 	 Khangnia, khangsum techampha nchamra.
c. 	 Kating tingmai tepharai ra.

   
2. 	 Charithiu kanibo runna gap.

a. 	 Ngi kanibo maliang
b. 	 Maitu pize charithiu kanibo.
c. 	 Charithiu kanibo sangno wakaki luni kemakbo.

3. 	 Nkamai di nang madit kathumai.
a. 	 Tingkum kanchammai di npiu kapiu.
b. 	 Nang mazangmai di nangpiumai.
c. 	 Nangphinmai di nkigiangmai.

4. 	 Hamai chengga changiu kathiubo zi dithu.
a. 	 Maitu ngi kemakbodi maikhu wakheng kemabo.
b. 	 Maitu wadauga kungkhai wadauga thin tanuithiu.
c. 	 Maihina tu chakhuang, tazi, maning karut, etc.

D. 	 Kamaruangga rauphuilo:
1. 	 Manuan, chakhuang-tazithiu chiubo zine _______________
2. 	 Katingmai zan kakubo zi _______________
3. 	 Kasa-kata tudi ________________
4. 	 Puina kakga ______________ chamtan thinbi yei.
5. 	 Katingmai ne namaitu ________________pathauma yei.

E. 	 Din ka mbambo ngamkam rammai zi pathauma, pathaumak, thunkhai 
buima thunbuimak, tazai kawima, kesabo raukhai.
1. 	 Nagu satga-class ga ariaknamai kasanmai wangbam ze nang sina zi sau, 

saurammai, papui piu dengam Kambo etc, haibo rammai sikhaira zengmane, 
nang mathiu masuang ga chapluze nrunna maitu zusi Kakhaibo dinsumi 
(self introduction) Haichiubo zi pazaima pazaimaklo? _______________

2. 	 Exam khaibam ze nang answer zi sitami ze nkhuga kantaupiu/pui ne answer 
dinbi ze nang sizi raulu _______________

3. 	 Nang ntaulu ze kaladdinmai khu chalad kamaniubo _____________________
4. 	 Nang sikamakmai ne ntu “Hai” chiukhai ze nang patu phuilulu khaita  

_________________
5. 	 Nang bus ga ntaubam tanpena chabam haze chapkin ______________
6. 	 Nkamai hina na class piutu kambinei ze patu zinte kabambo nang ngau ze 

nkamai tu sichiu tulou ze kakhambo _________________
7. 	 Nang maikhat tu kathubo patmi ze maitu pize namezicham nkingkhai ni ze 

wina tu mai mpau khaira khemak _____________
8. 	 Nsun ariakkiga nang kaadau hina mathiu tu ‘Good morning, chiukhaikam, 

chiudi kaladdin maidung tu Sichiukhaimak ________________ .

A.Z. Phizo Patunga Pangam Kamkakhai

Angami Zapu Phizo, Hamaikik malai 
ga munran kathiubopiu di wangrabo 
lamdi wa simasuang kakinbo piuwei. 
Pa wa kamneize ranglu kamibo 
kammak tamak di maihanggadi n 
nguat kamakbo lungchun phungyei. 
Pa ningtingdi wiman. Haichiubo 
wut pariga kabam zengmane, 
kanang-kachariubo daudi nkhinkhai 
mimakgei. “Phizo ra, pa wa kam kanibo 
kamtangra zengmane chariubam tadi 
pachariu maning makgei”, ze patu 
kasimai haichiu kadinbolad bam.

KATIRABO DUN:
1. 	 Takum kai kariuchakiu-19th chentury karaibo tingga politics malai dechiubo, sizi ariaknamai tu 

pize sikin ra zengmane.
2. 	 Naga (Haimaikik zengmane A.Z. Phizo patun ga pangam kamkakhaibo ariaknamai tupi sizi 

Size riakra di tathun thiubam lura zengmane.
3. 	 A.Z.Phizo lunlung gane politics lamgane tuhoi Nagaland ga dede patkabambo sizi ariaknamai 

tu pize sibamra zengmane.
4. 	 Hamai maikhat hanggadi bammak ze parunna padi tu thinchapra zengmane sibo tingga 

munran kathiumai kachariubo leng di chapum ndengze saikhai kamibo haitu ariaknamai tu 
pize sikin di situ changiu thiubamra zengmane.

5. 	 Paracham pakeng size kinlo
6. 	 Chaladkeng kasanbo, chalad patu, tachamriang kasanbo rammai silo.
7. 	 Nang simak kasabo rammai paraha pamatun hina silo.
8. 	 Naphinmai di kaladdinmai tu mazang paraha din akhanlo.
9. 	 Nkhinthiu chaladkeng makumpat kalubo rammai thinze nang karaubo ga nsiam thiuze raulo.
10. Paraha tu mbangtid ze nalung gane wa makumpat kalubosiam thinlo.

A.Z. PHIZO NNABOTING LUNLUNG:
A.Z. Phizo tu karamhiu zeng 16 
takum 1904 Khonoma gane mena. 
Papiu Krusieto Dolie zi chali kathiu 
mai. Pa bintheng thiuze namdadi 
Ceylon (Srilanka) di Singapore lamdi 
tadtad yei. Papiu wadi kamenangbo 
thiumak ze nbinrun kakinbo sikhaize 
A.Z. Phizo pasuangha bambammei. 
Phizo patingkum kariukhat tangsiak 
kemakga papiu chabamhiu zeng 7, 
takum 1915 ga saimi. Pa nnakha boting 
palunlung di palungchun pathauze 
lungsurabo hina zi papui palung 
matidkarid bopui ne puiseu thiukhaibi. 
Papui chamlinkhat pakhu dinkhe yei, 
sibo chamlin “Chamai kachamchang 
mai thiulo. Kachamchangmai saimi 
tadi pazan thingtheng bamtazut yei”. 
Paringting pakhiangna haibo ladpi pa 
maningtazutlei. Pa nnabotinga gadi 
wa maning masuk manbona thiuze 
parunnadi palamtam luze wa maning 
bammi miyei. Pa nnaboting Angamimai 
nnamga wa mpau kaaruangbo zi 
paleng pasai zengmane puiseu kumze 
silu. Britishmai chamchang kemak 
bodi silu. Khonomai Britishmai tu 
chari thiuze chariu kalubodi silu. 
Papuinamai rahadi silu. Nkiudiang 
ze pa sikalubo rammai zi: pakik ra, 
karaubo thiumakze katingmai tu 
chakhuang-changiu thiurabo, puinadi 
kikhun gu chamtan hangga bamrabo, 

wakhat gadi wakhat gadi kaginbo 
thiukhai kanibo lungchun phungkinra, 
di wa kekam hina ga angamkam wize 
kamtang kanibo lungchun phungkinra 
haibo rammai pa silu. 

Pa maicham mazai niman ze hat-
hatbo ketang ra thiumi makgei, 
chiudi arunna alung kasut kakhaibo 
di maicham kamezaibo haibo wut 
maithin kakin maitu maning charatlei.
A.Z. Phizo, Rivenburg Mission School 
Kohima gane ariak kati sulin. Pa 
Middle School loikalubo sai, Shillong 
Government High School gane ariak 
kati. Pa Changihiu zeng 9 takum 1930 
ga, Tseminyumaipui, Jwenle tu panau 
thiumi.

Palunlung zengmane pangam 
kamkaraibo zi, pa, U.S Bible 
Company gu tatinthiu. Takum 1929 
ga pa Canadian Company khuga 
insuranche di zun. Papuina mai 
khangsia tudi kangkhat thiuze gariphi 
taliu kaniabo ngamdi kamkhai. Pa 
haichiuze changam kamkebambo 
pachengsaimi. Pazengmane pahun 
kawi dauze changam kam kabambo 
suangdi kakibo ngam kamnize dau-
dau bam.

A.Z. PHIZO KAKHINBO:
Naga(Hamai) paditu kungsat, param 

ramtu parunna thintid ze mai kakimai 
ne patu dinte mimak ze lungbam. 
Param ramtu akhitid ze chalutin 
thiutiu ze wa kehabo thiumak. Pa 
chamai rammai tuzi padiga wa 
kabam hinaniu matungchap zebam. 
Haichiubo gane “Urrauvie” (adi 
zi aguwei) chiuze dinpat kakhai, 
haibo chamdi kengzi hamai lunlung 
zaiga pakeng kechangbo bamnei. 
Hamai racham, A.Z. Phizo kebambo 
ketang, agiak di atu maine ampau 
sitam kerazengmane maitu aniang 
tazut zekin. Pa Nagamai zengmane 
wa simasuang di wa ngau masuang 
kakhinbo zira “Mairuangga chamai 
khat, di chakik ruangga chakik khat 
thiulu kerazengmane yei. A.Z. Phizo 
kaktinbo zira, Britishmai ne aliutu 
tazum kakinbo zi pize tazum tamirabo 
runna makze, Indiamai adi tu asut 
kabam botu masunra zengmane yei. 
Pa kekamai ne katikmai tu adi thinra 
pamalin thiu kadiakbo tu phuibam 
nimak gei.

A.Z. PHIZO BURMA GA 
BAMKAKHAI:
Takum 1933 ga A.Z. Phizo Burma 
lam tadmi. Pa chali kasanbo khatsai 
khatkhat thiungam lumak ketabo 
maliang thiukhai. Takum 1944 ga 
pa Indian National Army (INA) ga 
munranpiu, Subhash Chandra Bose 

di Japanese riphin tu mpau adaukhai. 
Siboting Japanmai British tu chari 
thiukin. Chari thiuze Japanese 
riphinmai di INA khat thiuze, Manipur 
di Nagaland ga British riphinmai 
kabam botu hazun wangkin. 
Haichiubo tingga, Subhash Chandra 
Bose, Kadinbo chari kathiuga nang 
aliu tu nkhaze chari ngamlusai, I 
Nagamai tu pize padiga pachun-
parang thiuze bamra pinei ze pacham 
patkhai. Haichiubo cham gane Phizo 
Japanmai di INA tu atut luze Nagaland 
ga Britishmai tu chari kathiuga nkha. 
Chiudi paliu Britishmai tu hakathunbo 
ngamzi maitu ngamlu lakze tachun 
sachang kesabo thiukhaita. Pa 
Japanmai di simai Khulam kazaumai 
khugane wadi kagengbo ngausun 
kelakbo siyei. Phizo kamaningbo zira 
Japanmai yei chiudi Britishmai yei 
chiudi sibo kania zira ai sikemakmai 
kik yei. chiudi pa kakhinbo zira 
Britishmai tu Nagaland gane 
hathunmi rabo lung maning runnayei. 
Phizo Japanmai riphinsai suikazau 
gane, patu chari thiuloi kamibosai, 
Insien di Rangoon kabangkiga 
kabangthiu. Haiboting Phizo pazu ga 
wa kathiubora(erysipelas) chiubora 
thiupatze chiasiakkhai. Pazu azatlam 
saimi di pazulun di kalimi, delousai 
Britishmai patu chapiu taliukhe kemak 
gane.

Pangamtu kam nkhinmi tadi pa 
Nagaland tuzi maine pize thinlak 
gei bo lungchun zi khatdi phutkhai 
makgei. Pa chanzat zemak ze “I zi 
Nagamai raikathubo piu, Nagamai pa 
nniabo piu di Nagamai pasumbo piu 
wei”, ze dinpatkhai.

TAKIMALIRIANG:
Takum 1944 ga, A.Z. Phizo tu Burma 
bangki gane lekhaibi. Sibokum panau 
panamai tu mazang Kohima ga malan 
wanglu. Pasai Nagamai zengmane 
politics kathinbo siam kasanbo thinze 
wang. Pa Kohima ga ka ngut bolun 
takimaliriang Kohima town piriga 
gingpiak kakbam pa ngau. Tingwang 
tachunkawi zudau gane, kachamritbo 
thiuze, Nagaland tu pize country 
kawibo thiura, tingkulam takimaliriang 
niu, papun kawi thiumasuang khaimi 
nei bo pa lutaunuangmi.

Takum 1956 ga Phizo di Nagamai papi 
kathiu mai, Nagamai gu pengphai 
pagiak dechiubo giak khaila chiubo, 
Remensinyu kiluang Rengmamai 
diga akhan kebam bolun tingkulam 
takimaliriang puak kasubo ngaumi. 
Haichiubo gane mathiu tachunkawi 
thiuze Nagamai gu Pengphai 
ga takimaliriang giak khainei ze 
suikhaimi.

A.Z. PHIZO POLITICS KATHINBO:
Takum 1918 ga Nagaclub chiuze 
phungsu ka mbambozi, Phizo pachun 
riakraze politics kathin gane sibo 
club zi karai ganedi merak sumi. 
Pa nna bamkha chiudi pa Naga 
Club ga rausui (secretary) kam. Pa 
Burma gane wangluze Naga National 
COUNCIL ngamga palung pakhiangna 
khaize pangam kam. Kadipiri 
pakhiangna ga wahun patkabambo 
hina matad luze pa Nagamai gu 
politics mathinzi thinkalikhai. Kadipiri 
pakhiangnega chari kathiu gane 
wa kam nchum, kammesa kamibo, 
Britiish mai Asia gane melannuang 
kamibo, Gandhi maitu chari thiumak 
mane khat khat tu mezangkawi gane 
changam kekambo lungchun di, 
Netaji maitu chari thiuze tankalu gane 
adi thinrabo lungchun kathin di kadi 
pakhiangne ga kadihun kaliwang 
kakinbo. Haichiubo pakhiang nega 
pagu politics mathinsiam mphung 
patlu. Pa NNC ga chalungchun ketam 
tambo baunia bamkamibo simi-
Baukhat zi maitu chari thiumak rabo 
lungchun thin, kakibo bauzi chari 
thiurabo lungchunthin. Chari thiumak 
rabo bauzi kawi kathiu gane India tu 
mpaunei bo lungchun thin. Kakibo 
bauzi parunna patu kamalumbo 
thinze chari thiuze kesa-kewi sinei 

chiubo thin. Haichiubo patkami 
gane Nagamai dechiubo ga chapla, 
chiubo ga bamkhaize kabuaksuak bo 
thiukhai. Chari thiunei chiubo bautu 
pa wa maning sunna luze paliuchun 
katai khaibi.

Takum 1950 chahiu 11 ga Phizo tu 
kedahge (President) thiura kedakhai. 
NNC tatin thiuwang rabo rammai 
Hamai malum, paliuzai ali pacheng-
patenia, Nagamai padi tu pachamaine 
thinrabo, Nagamai mathiu khat 
thiurabo, Nagamai pakik tamsin 
kakinbo, di Nagamaikik tuzi pize lung 
madi sura akhi taliu khaira.

A.Z. PHIZO PANGAM KAMKHAI 
KADIAKBO:
A.Z. Phizo pangam dikankiubo 
kamngam kakhaibo rammai. 
Nagamaichap palingbo pisisiak 
ra zengmane, A.Z. Phizo Nagamai 
Independenche naimikpui changihiu 
14, 1947 ga dintapkhaibi. Sizi Indiamai 
Independence naimikpui ma naikhat 
raize dintapkhai. Sizi telegraph New 
Delhi gane UNO, Newyork ga di India 
ga British government(dithin) khuga 
pisikhaibi.

Pa Nagamai mathiuchun maniuze 
Nagamai pachun-parang kamze 
lungma, Indiamai tu tekauze lungmita 

ralo ze takum 1951 karamhiu 16 
bonai chabindi kathunze tiaktaplu. 
Nagamai India Republic ga suizaumi 
rabotu suilakgei ze chamairiak 99.9% 
tachun pipatmi. Phizo NNC politics 
kathinga riakra ze thin di Nagamai 
chakik hina aruangkhat thiuze 
chakikkhat thiuchap ra akhikhai. 
Pa takum 1956 kenahiu 26 bonai 
tingbang lam kalungmai Nagamai 
tudi mathiuchap ga suizau mira paniu 
papum thiuze paliutu kagaukhai di 
dithin khat (federal government) 
chiuze phungsumi. Phizo ne papum 
ze Nagamai politics malai ga Nagamai 
mathiuzi tatin thiusan khaira mathiu 
tu phungmalai khai. Chiubam tadi, 
changam zi kammathun sunlu makze, 
takum 1956, mbum hiu zeng 12 
bonai NNC Sanis ga mpau aruang ze 
Nagamai politics malai United Nation 
khu pisikhai ra Phizo tu ndanlam 
langkhaira mpautaplu.

PHIZO LONDON GA KABAM:
Takum 1960 kaphihiu zeng 12 bonai, 
Phizo London ga mengtanglu. Pa 
London ga pagu ariak maidi ga 
lungrabo ariak (passport) pathausiak 
makze London kalinbungsau ga 
saukalu bosai maidi lamne lungra 
kawangmai gu ariak kaphuibo 
kadipiu patu zutam ze pakhu chalad 
maniu kasiangmi chiudi pa sina lad 

khatdi suimaze “Britishmai adiga 
kawang bolun paliugu ariak khatdi 
thinmak mane kawanggu makma, I 
dezengmane tuhoi haikumbo ariak 
Britain ga thinwang ra” chiuze pa 
dinmi. Pa London gane Nagamai di 
India mai chakak kabuak kamibo 
pakeng kadi pakhiangna ga pisi khaira 
kamsu, chiudi pasiam pakhiangna 
Britishwang (chawang) khulamne 
lukhai mami, delousai pa kalu kadipiri 
pakhiangna chari kathiu bolun pa 
Japanmai khulam suiluze Britishmai 
tu kaatung zengmane. Sirunna makze 
Indiamai dithin (government) nedi 
patuzi chakik tu ka atungmai chiuze 
lukhai kambam zengmane. Indiamai 
dithin ne British dithin tu kaniak luze 
Phizo London ga pangam kekam hina 
matad tan bamlulou ze dintun kadaibi.

PAMALAN THIUZE PADIGA 
KAWANG:
Phizo takum 1990 kazinghiu zeng 30 
bonai paki London gane saimi, pa 
tingkum 86 chiuze kedahge takum 
40 phungkawangbo zi pamalan 
thiukhaimi. A.Z. Phizo pum zi 1990 
karamhiu zeng 10 bonai Nagaland 
ga phungwang. Phizo Nagamai 
munran piu pum kaphungbo linbung 

Dimapur kalinbung sauphung taukhai 
gapze kalinbung sauphung rilam 
takimaliriang puakkapatbo mai mathiu 
ngaumi. Sichiu kapatbo zi padiga 
kahubona pamalan thiuze methak 
mira kawangbotu sunkadaubo thiuze 
zansi linkhai bowei. Kalinbung sau 
ndanlam patu chunsaze kakenuimai 
sang-sang kanuikhai Chalui “We shall 
overcome” haibo lui thiukhai. Takum 
1990 karamhiu zeng 11 bonai patu 
khouchieze Kohima ga mathiu mbai 
thiuze kadiluang poina Secretariate 
khuga baikhaimi. Sibo kadiluang 
poina tuzi tuhoi Phizo Hill chiuze 
kuwei.

Phizo Nagamai tu pize pachun-
parang thiuze, lungra palai khaize 
kamkakhaibo parasi ngautau khaimak 
tanei. Chiudi pa palung pakhiangna 
khaize Nagamai chakik katam tambo 
tu zu aruang wang giakkhat thiukhailu. 
Pa kachiabo thiumakze patinthiu 
kawang gane kadi pakhiangna ga 
Nagamai tu sitau kamibo thiukhai. 
A.Z. Phizo zi Nagamai pachun-parang 
thiumi ra bo malai zi pane taliu 
kakhai bopiu di pazi pa mpau wei. 
Haichiuzengmane patu zi chakikpiu 
chiuze kubuisiak yei.

VOCHABULARIES
1. 	 Karaubo	 : kamni, suini kemakbo, achun kemakbo
2. 	 Daudau	 : sikhaini, phuikhai,kamkhainimanbo
3. 	 Dinte	 : mai pumtan chamtan thinze kakimai tu mazumtebo
4. 	 Chanzat	 : pinzat ze kemak
5. 	 Kedahge	 : president
6. 	 Maniukasiang	: chalad maniu sunmabo, palingbo keng sira chalad maniu mawi 
			   sunma bo.
7. 	 Kaniak	 : Nang kanibo maitu pize nilura dinkakhaibo 
8. 	 Hat hat	 : Nimanbo, suini, luni, dinni etc manbo
9. 	 Chamdi	 : tacham pakeng di kamadubo 
10. 	Katai	 : chalung kapum, chami katau, haikumbo tu kamkamaha
11. 	Riakra	 : Mangmang, chamcham makzingbo.

CHAMKAKRABO RAMMAI

A.	 Pabau bau kamtam luziu padum pi kin matan khan khailo.

B. 	 Kamaniubo rammai kaklo:
1. 	 A.Z.Phizo zai ali raukhailo.
2. 	 Nnamga wa mpauaruangbo  gane Phizo de sikalu gulo.
3. 	 Phizo Hamai zengmane de wa simasuang kakin gulo.
4. 	 Phizo Japan riphinmai di Subash Chandra Bose tu kaatutbo pakengdilo.
5. 	 Chari loikamibolun Phizo tu Burma ga dechiumigulo.
6. 	 Phizo lungchunga takimeliriang dezengmane dimadu gulo?
7. 	 Phizo deboting gane Naga Club ga zaumi go di dezengmane zaubo ?
8. 	 Phizo tu kedahge pamadai piu thiura kedakelu bolun NNC tatin thiuwang 

rabo dede tinlo?
9. 	 Nagamai changam kamwangra zengmane Phizo makum gane chabin 

kakethunbo tadun ga nang de silugulo?
10. 	Phizo London ga Nagamai dunlam kadi pakhiangne ga pisikhai ra kekambo 

ga de daukalakbo kapat gulo?
11. 	Phizo Nagamai pachun –parang thiura zengmane kachiabo thiumakze patin 

thiu kakhai gane de kamsan kalugulo?

C. 	 Pathaubocham rittesilo:
1. 	 A.Z. Phizo maning kamedibo zi

a. 	 Arunna a tu kaketinbo maicham kamezai di maicham mezaini hat hatbox
b. 	 Arunna atu kaketinbo maicham kamezai chiudi maicham mezaini hathat 

kemakbo
c. 	 Arunna atu kaketinbo kaginbo di lungpum ze changamkam kemakbo

2. 	 Nagamai dunlam maitu pisikhaira Phizo tu ndanlam (maidilam) langkakhai 
bozi ____________ ne
a. 	 Naga Club 
b. 	 British dithin
c. 	 Naga National COUNCIL(NNC)

3. 	 Phizo munram thiu kabambo ketang Nagamai lunlungzi
a. 	 Maluang ga kalungbo bau rammai khatkhat tu a ngat kin.
b. 	 Maine agiak di ampau sitam ra zengmane,maitu aniang kinkhabo
c. 	 Indiamai lunlung cheng di paliugiak ne nun ze kabammai thiukakin

4. 	 Nagamai chap palingbo pisisiak ra zengmane Phizo
a. 	 Naga Independenche naimikpui zi changihiu zeng 14,takum 1947 chiuze 

ritkhaimi
b. 	 Nagamai pachun –parang thiuze lungma,India tu atutze bammita la bo 

Nagamai mathiu sibo lamga chabin khathunze simi rabo kamkhai   

D. 	 Haibocham rammai zi pathauma pathaumaklo raukhailo:
1. 	 Phizo Japanmai tu kankhabo zira, Pa Britishmai tu kaangatbo lungchun 

ganedi zemak, chiudi Nagamai tu pize pakhinrin thiurabo zengmane yei 
___________

2. 	 Subash Chandra Bose Nagamai tu pakhinrin thiuze pi bamnei ze pacham 
patkhai yei,British maitu chari kathiu pa atu nkhasai ___________

3. 	 Phizo Naga Club ga pangam kamsulin bo zi rausui (Secretary) ngam gane 
___________

4. 	 Burma bangki gane lekhai kabibosai, Nagamai politics malai United Nations 
khu dinkhairai Phizo London lammeng ___________

5. 	 Phizo NNC ga chapumriak khat thiukabam zengmane, pa Nagaland ga 
nagamai mathiu tu zuaruang ze chakik khat thiukhai

6. 	 Phizo kalu masuang Japanmai tu khat thiuze changam kamkakhaibo ngam 
gane pa London ga  kameng bolun patu ka atungbo bammi ___________ 

7. 	 Nagamai kakeng India tu atutze bammi tanei bo chabin kathun gane silumi 
___________

8. 	 Phizo kamaningbo zira Nagaland tu ndanlam chamai (foreigner maine) 
tazum kamanbo tu luakthunra ___________

E.	 Biography chiubo ra chemai khangkhat raha karoubo tu dinbo yei. Kasia 
biography karoubo ga khai mak kasabo dung:

1. 	 Nde gane patu manabo di naimikpui (wagaze saimisai sidi roulo)
2. 	 Tuhoi nde ga lung bambo.
3. 	 Patasi
4. 	 Pa-nnabolunlung khatdi ndechiu gane lung kakhang bo
5. 	 Pangamkam kamkakhaibo
6. 	 Wakam tathui kalubodung
7. 	 Nthaidou tingga nde kam kabambo.
8. Pa-npou tu simawi sui kabammai tu mazang ziu roululo, chiubora 

pakamai,pakidungmai, mazang changam kakammai di panou/pakina. Pa-
npou raha pana pachunbo, pakhen, pamalum, palungriak pakhiang na 
roukhailulo. Wagaze nang nda chemai gu rounei sai npui/piu mai khuga maniu 
lulo sipiutu sikamawi maikhu ga

Kam rabo- papiriga kabambo ladkeng rammai phuiluziu maigu biography roura
kamlulo.

